МонголУлсынИхХурлын 2011оныхаврынээлжитАюулгүй байдал, гадаад бодлогын байнгынхорооны 05 дугаар сарын11-нийөдөр /Лхагвагариг/-ийнхуралдаан 11цаг40минутадТөрийнордны “Б” танхимдэхлэв.

Байнгын хорооны дарга, Улсын Их Хурлын гишүүн Я.Батсуурь ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 13 гишүүн ирж,68.4 хувийн ирцтэй байв. Үүнд:

Чөлөөтэй: С.Батболд, Н.Ганбямба, Э.Мөнх-Очир, Д.Зоригт.
Тасалсан: О.Чулуунбат, Ц.Шинэбаяр.
Нэг. Гамшгаас хамгаалах талаар төрөөс баримтлах бодлого, хөтөлбөр батлах тухай Улсын Их Хурлын тогтоолын төсөл /анхны хэлэлцүүлэг/.

Хэлэлцэж буй асуудалтай холбогдуулан Монгол Улсын Шадар сайд М.Энхболд, Онцгой байдлын Ерөнхий газрын дэд дарга Д.Намсрай, мөн газрын Тамгын газрын дарга Р.Батмэнд, Гамшгаас хамгаалах бодлого төлөвлөлт, сургалт сурталчилгааны хэлтсийн дарга Б.Ууганбаяр, Гамшиг судлалын хүрээлэнгийн захирал Б.Баяржаргал, Улсын Их Хурлын Тамгын газрын зөвлөх Л.Батмөнх, Аюулгүй байдал, гадаад бодлогын байнгын хорооны зөвлөх Ц.Нямдорж, референт С.Энхцэцэг нарын бүрэлдэхүүнтэй ажлын хэсэг байлцав.
Тогтоолын төслийг анхны хэлэлцүүлэгт бэлтгэсэн талаарх танилцуулгыг ажлын хэсгээс Б.Ууганбаяр танилцуулав.

Тогтоолын төслийн анхны хэлэлцүүлэгтэй холбогдуулан Улсын Их Хурлын гишүүн Н.Энхболд, З.Энхболд нарын асуусан асуултад Монгол Улсын Шадар сайд М.Энхболд хариулж, тайлбар хийв.

Улсын Их Хурлын гишүүн Х.Жекей уг тогтоолын төслийг анхны хэлэлцүүлгээр батлах горимын санал гаргав.

Я.Батсуурь: -Гамшгаас хамгаалах талаар төрөөс баримтлах бодлого, хөтөлбөр батлах тухай Улсын Их Хурлын тогтоолын төслийг анхны хэлэлцүүлгээр баталах саналыг дэмжье.

Зөвшөөрсөн

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Жекей Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 11 цаг 55 минутад хэлэлцэж дуусав.

Хоёр. Монгол Улсын Засгийн газар, Азийн хөгжлийн банк хооронд байгуулах “Дээд боловсролын шинэчлэл төсөл”-ийн зээлийн хэлэлцээрийн төсөл /зөвшилцөх/.

Хэлэлцэж буй асуудалтай холбогдуулан Сангийн сайд С.Баярцогт, Боловсрол, соёл, шинжлэх ухааны сайд Ё.Отгонбаяр, Сангийн яамны Зээл тусламжийн бодлого, хамтын ажиллагааны газрын орлогч дарга Т.Доржханд, мөн газрын зөвлөх М.Аясгалан, Боловсрол, соёл, шинжлэх ухааны яамны Дээд боловсролын газрын дарга М.Баасанжав, мөн газрын мэргэжилтэн Д.Баяр, Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж, референт С.Энхцэцэг нарын бүрэлдэхүүнтэй ажлын хэсэг байлцав.

“Дээд боловсролын шинэчлэл төсөл”-ийн зээлийн хэлэлцээрийн төслийн талаарх танилцуулгыг Боловсрол, соёл, шинжлэх ухааны сайд Ё.Отгонбаяр, дээрх асуудалтай холбогдуулан Төсвийн байнгын хорооноос гаргасан санал, дүгнэлтийг Төсвийн байнгын  хорооны дарга Д.Хаянхярваа нар танилцуулав. 

Танилцуулгатай холбогдуулан Улсын Их Хурлын гишүүн З.Энхболдын асуусан асуултад Сангийн сайд С.Баярцогт, Боловсрол, соёл, шинжлэх ухааны сайд Ё.Отгонбаяр нар хариулж, тайлбар хийв.

Улсын Их Хурлын гишүүн Н.Энхболд санал хэлэв.

Я.Батсуурь: -Монгол Улсын Засгийн газар, Азийн хөгжлийн банк хооронд байгуулах “Дээд боловсролын шинэчлэл төсөл”-ийн зээлийн хэлэлцээрийн төслийг зөвшилцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Уг асуудлыг 12 цаг 25 минутад хэлэлцэж дуусав.

Гурав. Улсын Их Хурлын гишүүн Ц.Сэдванчигаас Монгол Улсын Ерөнхий сайдад тавьсан “Хөвсгөл аймгийн Ханх хилийн боомтын ангиллыг олон улсын болгон өөрчлөх, хүчин чадлыг нь нэмэгдүүлэх талаар авч байгаа арга хэмжээ, ажлын явцын талаарх асуулт”-ын хариу.

Хэлэлцэж буй асуудалтай холбогдуулан Гадаад харилцааны сайд Г.Занданшатар, Гэрээ, эрх зүйн газрын захирал Ч.Баттөмөр, Хилийн боомтын бодлого хариуцсан тасгийн дарга Д.Ганболд, Хил хамгаалах ерөнхий газрын дэд дарга Д.Оюунчимэг, Гадаадын иргэн, харьяатын асуудал эрхлэх газрын дарга Д.Мөрөн, Гаалийн ерөнхий газрын Зөрчлөөс урьдчилан сэргийлэх хэлтсийн дарга Д.Довчинсүрэн, Улсын Их Хурлын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нарын бүрэлдэхүүнтэй ажлын хэсэг байлцав.
Улсын Их Хурлын гишүүн Ц.Сэдванчигийн асуултын хариуг Гадаад харилцааны сайд Г.Занданшатар танилцуулав.
Хэлэлцэж буй асуудалтай холбогдуулан Улсын Их Хурлын гишүүн З.Энхболд, Ц.Сэдванчиг, Р.Амаржаргал, Н.Энхболд, Р.Гончигдорж, С.Баяр нарын асуусан асуултад Гадаад харилцааны сайд Г.Занданшатар, ажлын хэсгээс Д.Оюунчимэг, Ч.Баттөмөр, Д.Довчинсүрэн нар хариулж, тайлбар хийв.

Улсын Их Хурлын гишүүн С.Баяр Хөвсгөл аймгийн Ханх хилийн боомтын асуудлаар Байнгын  хорооноос тогтоол гаргах санал гаргав.

Асуулт тавьсан Улсын Их Хурлын гишүүн Ц.Сэдванчиг санал хэлэв.


Хуралдаан 13 цаг 20 минутад өндөрлөв.


Тэмдэглэлтэй танилцсан:


АЮУЛГҮЙ БАЙДАЛ, ГАДААД БОДЛОГЫНБАЙНГЫН ХОРООНЫ ДАРГА
Я.БАТСУУРЬ

Тэмдэглэл хөтөлсөн:


ХУРАЛДААНЫ ТЭМДЭГЛЭЛ ХӨТЛӨГЧ



Б.БАТГЭРЭЛ

УЛСЫН ИХ ХУРЛЫН 2011 ОНЫ ХАВРЫН ЭЭЛЖИТ ЧУУЛГАНЫ  АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
05 ДУГААР САРЫН 11-НЫ ӨДРИЙН ХУРАЛДААНЫ 
 ДЭЛГЭРЭНГҮЙ ТЭМДЭГЛЭЛ

Я.Батсуурь: -Гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул энэ өдрийн ээлжит хуралдааныг эхэлье. Нэг гишүүн гадаадад, Засгийн газрын хуралдаантай гурван гишүүн байна. Ирц 70 хувьтай байна. 

Өнөөдрийн Байнгын хорооны хуралдаанаар гурван хэлэлцэх санал болгож байна.

1.Гамшгаас хамгаалах талаар төрөөс баримтлах бодлого, хөтөлбөр батлах тухай Улсын Их Хурлын тогтоолын төсөл /анхны хэлэлцүүлэг/.

2.”Монгол Улсын Засгийн газар, Азийн хөгжлийн банк хооронд байгуулах “дээд боловсролын шинэчлэл төсөл”-ийн зээлийн хэлэлцээрийн төсөл /зөвшилцөх/.

3.Улсын Их Хурлын гишүүн Ц.Сэдванчигаас Монгол Улсын Ерөнхий сайдад тавьсан “Хөвсгөл аймгийн Ханх хилийн боомтын ангиллыг олон улсын болгон өөрчлөх, хүчин чадлыг нь нэмэгдүүлэх талаар авч байгаа арга хэмжээ, ажлын явцын талаарх асуулт”-ын хариуг сонсох.

Хэлэлцэх асуудалтай холбогдуулан өөр саналтай гишүүд байна уу?

Хэлэлцэх асуудлаа баталъя.

-Батлав.

Нэг.Гамшгаас хамгаалах талаар төрөөс баримтлах бодлого, хөтөлбөр батлах тухай Улсын Их Хурлын тогтоолын төсөл /анхны хэлэлцүүлэг/.

Ажлын хэсгийг танилцуулъя. Монгол Улсын шадар сайд М.Энхболд, Онцгой байдлын ерөнхий газрын дэд дарга Бадрал, Онцгой байдлын ерөнхий газрын Гамшиг судлалын хүрээлэнгийн захирал Б.Баяржаргал, Тамгын газрын дарга Р.Батмэнд, хэлтсийн дарга Лувсандэмбэрэл,  Гамшгаас хамгаалах бодлого, төлөвлөлт, сурталчилгааны хэлтсийн дарга Б.Ууганбаяр.

Өнгөрсөн хуралдаанаар хэлэлцэх эсэхийг хэлэлцэх явцад нэр томъёоны талаар гишүүдээс санал, шүүмжлэл гарч байсан. Үүнтэй холбогдуулан хууль санаачлагч, ажлын хэсгийн зүгээс товчхон мэдээлэл, танилцуулга хийе.

Б.Ууганбаяр: -Эрхэм гишүүний асуултад хариулж байна. Өмнөх Байнгын хорооны хурал болон Улсын Их Хурлын гишүүдээс “гамшгийн удирдлага, гамшиг” гэдэг тодорхойлолтын талаар асуулт гарсан. 

Эхлээд “гамшиг” гэж ямар асуудал дээр тогтож ойлгох талаар та нарт товчхон танилцуулъя.

Гамшиг гэдэг тодорхойлолт, агуулгыг ойлгохын тулд зайлшгүй нэг талаас тохиолдож байгаа байгалийн болон хүний хүчин зүйл, техникийн гаралтай ослын аюул талаас нь эхэлж ойлгодог нэг ойлголт байгаа юм. Энэ аюул нь Монгол оронд цаг агаарын гаралтай аюулууд буюу хүчтэй цасан болон шороон шуурга, ган, зуд, үер, аянга гэх мэтчилэнгээр.
Геологийн гаралтай аюул гэдэг нь газар хөдлөлт болон геологийн тогтоцтой холбоотой аюул, заналууд. Геологийн гаралтай аюул гэдэг ойлголтод хүний болон гоц халдварт өвчин, шувууны өвчин, халдварт өвчин гэх мэтчилэнгийн аюул, заналыг ойлгож, хүний санаатай болон санамсар, болгоомжгүй үйлдлээс гаралтай аюул, заналд ой, хээрийн түймэр, объектын гал түймэр, тэсэрч, дэлбэрэх бодисын осол гэх мэтчилэнгээр химийн бодисын осол.

Техникийн гаралтай аюул, занал дотор барилга байгууламжийн хөлдөлт, тээврийн хэрэгслийн осол гэх мэтчилэнгээр энэ цогц зүйлүүдийг аюул гэдэг зүйлд нь эхэлж ойлгож байгаа юм. 

Гамшиг гэдэг талаар Монгол Улсын Гамшгаас хамгаалах тухай хууль болон НҮБ-ын зарим баримт бичигт дараахь байдлаар тодорхойлсон байгаа. Монгол Улсын Гамшгаас хамгаалах тухай хуулийн 4.1.2-т зааснаар “гамшиг гэж аюулт үзэгдэл, техникийн холбогдолтой осол, алан хядах ажиллагаа, дэлбэрэлтийн улмаас” гэж байдаг. 

Би түрүүн ярьсан “аюул” гэдэг ерөнхий агуулга дотор нь ялгаж, зааглаж тайлбарлаж танилцуулж байгаа цаг агаарын гаралтай, биологийн гаралтай, геологийн гаралтай гэж нэрлээд байгаа тэр зүйл маань аюулт үзэгдэл, техникийн холбогдолтой осол. “Алан хядах ажиллагаа, дэлбэрэлт гэж ерөнхий агуулга талаас нь томъёолоод эдгээрийн улмаас олон хүний эрүүл мэнд, амь нас хохирох, мал, амьтан олноор хорогдох, эд хөрөнгө, хүрээлэн байгаа орчинд улс орон нутгийн дотоод нөөц боломжоос давсан хохирол учрахыг” гэж Гамшгаас хамгаалах тухай хуулинд тодорхойлсон байгаа.

Дараа нь НҮБ-ын 2007 оны Хёог-ийн үйл ажиллагааны хүрээг хэрэгжүүлэх удирдамжийн хоёрдугаар хавсралтад ингэж тайлбарласан байгаа юм. “Гамшиг гэж нэрвэгдсэн олон нийт, нийгмийн өөрийн нөөцийг ашиглан тэмцэх боломжоос даван гарч, хүний амь нас, эд материал, эдийн засаг, хүрээлэн буй орчинд ихээхэн хэмжээний хохирол учирч, олон нийт, нийгмийн үйл ажиллагаа ноцтой тасалдахыг хэлнэ” гэж тодорхойлсон байгаа.

Мөн гамшгийн аюулыг бууруулах Азийн бүсийн төвийн тайлбарласнаар “гамшиг гэж хүн ам, эд материал, байгаль орчин, эдийн засагт ихээхэн хэмжээний хохирол учирч, тухайн нэрвэгдсэн нийгэм хүй хамтлаг, түүний эсрэг сөрөн зогсох нөөц хэрэгсэл, чадавхи мөхөсдөж, нийгэм, олон нийтийн хэвийн үйл ажиллагаа ноцтой алдагдахыг” гэж тодорхойлсон ийм тодорхойлолтууд, ийм агуулгууд байна.
Гамшгийн удирдлага гэдэг ойлголт байгаа юм. Гамшгаас хамгаалах талаар төрөөс баримтлах бодлого дотроо бид гамшгийн менежмент гэдэг агуулга талаас нь тодорхойлсон байдаг юм. Гашгийн удирдлага гэхээр хөдөө, орон нутаг болон зарим орон нутагт ажиллаж байх явцад “та нар цасыг яаж удирдах гээд байгаа юм, зудыг яаж удирдах гээд байгаа юм бэ” гэсэн асуулт нэлээдгүй гарч байсан. Энэ асуулттай нь холбогдуулан “менежмент” гэж томъёолсон нь хүмүүст илүүтэй ойлгогдох нь төлөвлөх, зохион байгуулах, үр дүнгээ тооцох гэх мэтчилэн менежмет талаас цогц байдлаар ойлгогдож байгаа юм.

Гамшгийн менежментийн үйл ажиллагаа бол гамшиг болохоос өмнөх гамгшийн удирдлагыг үйл ажиллагаа, зохион байгуулах, урьдчилан сэргийлэх, эмзэг байдлаа тодорхойлох, эрсдлээ үнэлэх, аюулыг бууруулах, бэлэн байдлыг хангах гэх мэтчилэнгээр. Гамшиг тохиолдсон явц, үед нь аврах ажлыг зохион байгуулна, хүмүүнлэгийн тусламж үзүүлэх, үндсэн дэд бүтцийг сэргээх гэх мэтчилэнгийн. Гамшгийн үйл ажиллагаа намжаад хэвийн байдалд ороод ирсэн үед сэргээн босгох, сэргээн шинэчлэх гээд олон цогц ойлголтуудыг хамтад нь ойлгож явдаг ийм ойлголт байгаа юм. Түүнээс гадна 2010 онд батлагдсан Монгол Улсын Үндэсний аюулгүй байдлын үзэл баримтлал дотор гамшгийн менежментийн асуудал, гамшгийн менежментийн тогтолцоог боловсронгуй болгох гэдэг талаас нь тодорхойлсон гамшгийн менежмент гэдэг үгийг сонгож, энэ талаар нь хэрэглэж, үйл ажиллагаандаа явж байгаа.

Я.Батсуурь: -Баярлалаа. Хийсэн мэдээлэлтэй болон хуулийн төсөлтэй холбогдуулан асуух асуулттай гишүүд байна уу?

Н.Энхболд: -Хэлэлцэх эсэхийг ярих үед, мөн бүлэг дээр ярьж байх үед хэд хэдэн гишүүдээс ийм санаа гарч байсан юм. Гамшигт нэрвэгдсэн, төрөөс тусламж авч байгаа хүмүүсийг дотор нь ялгавартай хандаж үзэж байхгүй бол өөрсдийнхөө зүгээс юу ч хийгээгүй мөртлөө ямар нэгэн юм болохоор бусдын мөнгөөр түүнийгээ давж туулах ийм сэтгэлгээтэй байх нь зохисгүй байна гэсэн. Тийм учраас энэ бодлого дотроо аль нэг хэсэгт нь анхны хэлэлцүүлгийн явцад, түрүүчийн Байнгын хороод дээр тийм зүйл гарсан болов уу? Жишээлбэл, томъёоллууд өгөөд, энэ бол өөрийн зүгээс хичээл зүтгэл заавал байх ёстой. Тэгж байж түүндээ таарсан гэх нь хаашаа юм, ямар ч гэсэн анхан шатны шалгуур нь хүн өөрөө хичээсэн байсан бол тэр дээр төрийн зүгээс татвар төлөгчдийн мөнгөөр туслалцаа, дэмжлэг үзүүлэх асуудал нь илүү байна ч гэдэг юмуу, тэгж тусалж байх ёстой гэсэн. Ядаж тийм санаа байхгүй бол зүгээр байж байгаад л нэг юм болохоо байхаар. Нарийн хэрэг дээрээ бусдын мөнгөөр л гэсэн үг шүү дээ. Төрийн мөнгө гэж байх биш. Татвар төлж байгаа хүмүүсийн мөнгөөр л нэг хэсэг нь юу ч хийхгүй. Нөгөө хэсэг нь зүгээр сууж байгаад тэрнээс авах ёстой юм шиг ханддаг энэ сэтгэлгээг арилгах талын санал, томъёолол энэ дотор нэмж орсон уу, ороогүй байгаа болов уу?
М.Энхболд: -Байнгын хорооны гишүүдийн өглөөний амгаланг айлтгая. Засгийн газрын хуралдаан дээр асуудал танилцуулж байгаад та бүхнийг жаахан хүлээлгэсэнд хүлцэл өчье.
Н.Энхболд гишүүний асуултад хариулъя. Энэ асуудал бол өмнө нь Байнгын хорооны хурлаар, бүлгүүдийн хурлаар яригдахад гарч байсан. Ер нь энэ оруулж ирсэн бодлого, хөтөлбөрийн материалд даатгалын тухай асуудлыг бид нэлээн тодорхой оруулж өгсөн байгаа. Давхар даатгалтай байх, гамшгийн даатгалын даатгуулсан байх гэсэн. Энэ хөтөлбөрийг хэрэгжүүлэх, цаашид үргэлжлүүлж ажиллахад Даатгалын тухай хуульд нэмэлт, өөрчлөлт оруулах зэрэг асуудлууд гарна. Энэ байдлаар даатгал, бэлтгэл ажлыг хангасан байх тал руу нь чиглүүлэх бодлого барьж байгаа. Түүнээс бус, яг энэ баримт бичиг дотор гамшигт нэрвэгдсэн хүмүүст ялгавартай хандана гэсэн утга санаагаар асуудлыг оруулж болохгүй байгаа юм. Энэ нь олон улсын хүмүүнлэгийн үйл ажиллагаа явуулах зарчимтай зөрчилдөж байгаа гэж ингэж үзэж байгаа. Гамшиг гэдэг бол зүгээр нэг өрөөнд сууж байгаа хэсэг хүмүүсийг хэлэхгүй гэдэг нь ойлгомжтой. Яг байгалийн юмуу, техникийн юмуу, ямар нэгэн осол, эндэгдэлд орчихсон, бүгд тусламж хүссэн хүн байгаа учраас тэдэнд тэр гамшгийн нөхцөл байдлаас нь гаргах арга хэмжээг адил хэмжээтэй л авч үзэх ёстой.
Манай орны хувьд цас, зудын байдал, ган, гачгийн байдал гээд малчдыг хамарсан анхаарал татсан асуудлууд болж байгаа. Сүүлийн үеүдэд нэлээн болж байна. Энд зөвхөн өөрийн орны эх үүсвэрээр төдийгүй, гадаадын улс, орнуудын дэмжлэг, туслалцааг хөтөлбөр, төсөл хэрэгжүүлж, тодорхой ажлуудыг нэлээн хийж байгаа. Энд үнэхээр Монгол оронд гамшиг нүүрлэчихлээ гэдэг байдлаар гадна, дотны улс, гүрнүүд хандаж байгаа юм. Тийм учраас бид мал аж ахуй эрхэлж байгаа, газар тариалан эрхэлж байгаа иргэдийн хувьд даатгалтай холбогдуулж л асуудлыг нэлээн сайн цааш нь ойлгуулж өрнүүлэх ёстой гэж бодож байгаа.
Я.Батсуурь: -З.Энхболд гишүүн асууя.

З.Энхболд: -Би бас хэлэлцэх эсэх дээр ярьж байсан. Н.Энхболд гишүүний үргэлжлэл шахам юм. Өөрийн чинь хариултаас гарч ирээд байгаа юм. Нийт гарын үсгийн 80 хувь нь гал түймэр байгаа юм. Ойн түймэр цөөхөн, объектын түймэр ихэнх нь байгаа юм. Гал түймрийн даатгал албадан болж болохгүй юу? Гал түймрийн даатгалаа төлсөн хүнд гэр өгдөг, төлөөгүй хүнд гэр өгдөггүй. Тэр бол урьдчилан харж, сэргийлж болох байсан гамшиг шүү дээ. Муу кабель авснаас гал гарч байна, өөрсдөө согтуу байснаас гал гарч байна. Гал түймрийн шалтгаан олон янз байгаа шүү дээ. Байгалийн цас, зуд, шуурганд туслахаас өөр арга байхгүй. Тэр бол дэлхий нийтийн жишиг байгаа. Хүний өөрийн нь сэргийлж болох гамшиг дээр ядаж ялгаа гаргая л даа. Тэгвэл нийт гардаг зардлын 80 хувь дээр нөлөөлж болж байна шүү дээ. “Чи гэр авмаар байна уу, тэгвэл чи даатгалынхаа бичгийг үзүүл” гэж.
М.Энхболд: -Хөтөлбөр Их Хурлаар батлагдсанаар тодорхой хууль, эрх зүйн орчны өөрчлөлтийг үргэлжлүүлж хийх ёстой гэдгийг манай Байнгын хорооны гишүүд ойлгож байгаа. Энэ хүрээнд Даатгалын тухай хууль дээр заавал даатгалд даатгуулах гэдэг энэ асуудал дотор З.Энхболд гишүүний ярьж байгаа энэ асуудлыг анхаарч үзэж болох юм. Түүнээс, одоогийн хэлэлцэж байгаа баримт бичгийнхээ хувьд объектын түймэртэй холбогдуулан заавал даатгалтай байх гэсэн ийм утгаар оруулах нь дэндүү тулгасан маягтай болчих юм болову у гэж бодож байна. Айл, өрх гал түймэрт автвал заавал даатгалд даатгуулсан байвал харж үзнэ, анхаарна, үгүй байвал үгүй гэсэн тийм байдлаар оруулах нь зохимжгүй болов уу гэж би бодож байна.

Хуульдаа аяндаа иргэдийг гал түймрийн даатгалд эд хөрөнгөө даатгуулахдаа зайлшгүй даатуулах ёстой юм байна гэсэн ийм хуулийн орчныг болгох тал руу нь явах ёстой байх гэж бодож байна.

З.Энхболд: -Одоо та нар тэр бодлогоо хийгээд өгчихвөл яасан юм бэ?

Я.Батсуурь: -Үүнийг Даатгалын хуулиар тусдаа зохицуулах нь зүйтэй байх гэж бодож байна. Тэртэй тэргүй Монголд даатгалын тогтолцоо маш сул байгаа. Малчид хүртэл малаа даатгахгүй, төрөөс даадаг. Бүх юм тийм байгаа. Даатгалгүйгээс болоод төр бүгдийг хариуцдаг. Үүнийг тусдаа даатгалын холбогдолтой эрх зүйн зохицуулалтаар зохицуулах нь зүйтэй гэж үзэж байна.

Өөр асуулттай гишүүд байна уу?

-Алга байна.

Хэлэлцэж байгаа асуудалтай холбогдуулж үг хэлэх, санал хэлэх гишүүн нэрээ өгнө үү.

Х.Жекей: -Ажлын хэсэг дээр хийгдсэн ажлуудыг өчигдөр Байнгын хорооны зөвлөх танилцуулсан. Ажлын хэсэг байгуулж байгаад хэлэлцэх эсэхийг ярьж байгаад ярья гэж бид ярьж байсан.

Их Хурал асуудлыг хэлэлцэх эсэхийг шийдэж байгаа үед гарсан саналууд, Байнгын хорооноос гарсан саналууд, Их Хурлын гишүүдээс гарсан саналууд ерөнхийдөө туссан байна. Тийм учраас горимын санал оруулах гээд байна. Тэртэй тэргүй ойлгомжтой, бүгд дэмжиж байгаа юм байна. Бодлогын хувьд гарцаагүй хэрэгтэй тийм зүйл, бодлого. Тийм учраас анхны хэлэлцүүлгээр батлуулаад явъя гэсэн саналыг оруулаад, Байнгын хороон дээр анхны хэлэлцүүлгээр гэсэн санал хураагаад Их Хуралд оруулбал яасан юм бэ гэсэн горимын санал оруулж байна.

Я.Батсуурь: -Хэлэлцүүлгийн явцад тогтоолын төслийн талаар зарчмын зөрүүтэй санал гараагүй. Хэл, найруулгын холбогдолтой асуудал байсан. Үүнийг засаж, залруулж байна. Х.Жекей гишүүний гаргасан анхны хэлэлцүүлгээр баталъя гэсэн санал хураая.
 Гамшгаас хамгаалах талаар төрөөс баримтлах хөтөлбөр, бодлого батлах тухай Улсын Их Хурлын тогтоолын төсөлтэй холбогдуулан зарчмын зөрүүтэй санал гараагүй. Байнгын хорооны хуралдаанд оролцсон гишүүдийн олонхи нь дэмжсэн тул төслийг анхны хэлэлцүүлгээр батлах боломжтой гэсэн томъёоллоор санал хураалт явуулъя. Дэмжиж байгаа гишүүд гараа өргөнө үү.
Зөвшөөрсөн

Гишүүдийн олонхийн саналаар дэмжигдлээ.

Анхны хэлэлцүүлгээр батлах боломжтой гэсэн санал дэмжигдлээ.

Байнгын хорооноос гаргасан санал, дүгнэлтийг Улсын Их Хурлын нэгдсэн чуулганд Х.Жекей гишүүн танилцуулна.

Эхний асуудлыг хэлэлцэж дууслаа. Ажлын хэсгийнхэнд баярлалаа.

Хоёр.Монгол Улсын Засгийн газар, Азийн хөгжлийн банк хооронд байгуулсан“Дээд боловсролын шинэчлэл төсөл”-ийн зээлийн хэлэлцээрийн төсөл /зөвшилцөх/.

Р.Амаржаргал: -Я.Батсуурь гишүүн шахаад үүнийг явуулах гээд дайраад байгаа учраас би сая чимээгүй өнгөрчихлөө. Өгч байгаа бичиг нь “удирдлага ба менежмент гэдэг бол ялгаатай шүү” гэж байна. Р.Гончигдорж гишүүн ээ, та бид хоёр тэрийг мэдэхгүй юм байна. Удирдлага нь зөв юм хийх арга барил бол менежмет нь юмыг зөвөөр хийх арга барил юм” гээд. Бичиг үсэг тайлагдаагүй Улсын Их Хурлын гишүүдэд зориулаад найрлагын юмнууд нь энэ байгаа юм. Тэгээд юм хэлээд хэрэг алга байна шүү дээ. Тийм учраас дуугүй л сууж байх нь хамаагүй дээр болчихдог.
Я.Батсуурь: -Та нар тодорхой саналаа бичгээр өгөх хэрэгтэй шүү дээ. Ерөнхийд нь санал хураагдаад явчихсан хойно ийм юм.
Танилцуулгыг Боловсрол, соёл, шинжлэх ухааны сайд Ё.Отгонбаяр хийнэ.

Ажлын хэсгийнхнийг танилцуулъя.

Сангийн сайд С.Баярцогт, Сангийн яамны Зээл тусламжийн бодлого, хамтын ажиллагааны газрын орлогч дарга Т.Доржханд, мөн газрын зөвлөх М.Аясгалан,Боловсрол, соёл, шинжлэх ухааны сайд Ё.Отгонбаяр, Боловсрол, соёл, шинжлэх ухааны яамны Дээд боловсролын газрын дарга М.Баасанжав,  Дээд боловсролын газрын мэргэжилтэн Д.Баяр.

Ё.Отгонбаяр: -Улсын Их Хурлын эрхэм гишүүд ээ. Монгол Улсын боловсролын салбарын мастер төлөвлөгөө, дээд боловсролын шинэчлэлийн хөтөлбөрийг хэрэгжүүлэх зорилгоор Азийн хөгжлийн банкны санхүүжилтээр “Дээд боловсролын шинэчлэл” төслийн саналыг Боловсрол, соёл, шинжлэх ухааны яам, Сангийн яам, Азийн хөгжлийн банктай хамтран боловсруулаад байна. Төслийн хүрээнд дээд боловсролын хөтөлбөрийг шинэчилж, чанарыг сайжруулж, олон улсын жишигт хүргэх, дээд боловсролын удирдлага, зохицуулалтыг бэхжүүлэх, хөдөлмөрийн зах зээлийн эрэлт хэрэгцээтэй уялдуулах зэрэг ажлууд хийгдэх бөгөөд төслийн зорилго нь олон улсын шаардлагыг хангасан өрсөлдөхүйц чанартай дээд боловсролын системийг бий болгоход оршиж байгаа болно.
Төслийн нийт өртөг 22,2 сая ам.доллар байхаас Азийн хөгжлийн банкнаас 20 сая ам.долларын хөнгөлөлттэй зээлийг авч, Монгол Улсын Засгийн газар нийт өртгийн 10 хувь буюу 2,2 сая ам.долларыг санхүүжүүлнэ. Зээлийг 32 жилийн хугацаатай, эхний найман жил үндсэн төлбөрөөс чөлөөлөгдөж, 1 хувийн хүүтэй. Үлдсэн хугацаанд жилийн 1,5 хувийн хүүтэй гэсэн нөхцөлөөр авч байгаа. 

Хөнгөлөлттэй зээлийн хөрөнгө Засгийн газрын хөрөнгөөр барилга байгууламж, тоног төхөөрөмжийг худалдаж авах чадавхийг бэхжүүлэх, гадаад, дотоодын сургалтыг санхүүжүүлэхээр заасан. Төсөл хэрэгжүүлснээр хоёр их, дээд сургууль дээр хэв журам лаборатори, тестийн төв, Е сургалтын гурван төв, хөдөө, орон нутгийн дөрвөн их, дээд сургуулиудад зайны сургалтын төвийг шинээр байгуулна. Байгалийн ухаан, инженер, технологи, хөдөө аж ахуй зэрэг тэргүүлэх салбарын багш, судлаачдын сургалт, судалгаанд дэмжлэг үзүүлж, чадавхийг бэхжүүлэх, гадаадын их сургуулиудтай хамтарсан хос дипломын хөтөлбөрийг хэрэгжүүлэх болно.
Монгол Улс 2011 онд Дэлхийн эдийн засгийн форумаас жил бүр гаргадаг өрсөлдөх чадварын судалгаанд дотоодын сургалт, судалгааны төвийн боломж, бололцооны үзүүлэлтээр хамгийн эцэст буюу 139 дүгээрт, дээд боловсролын системийн чанараар 136 дугаарт, дээд боловсролын удирдлагын чанараар 135 дугаар байранд тус, тус орсон байна. Энэ нь эдийн засгийн хурдацтай өсөлт, уул уурхайн салбарын хөгжлийг даган үүсэж буй чадварлаг боловсон хүчний эрэлт хэрэгцээг хангахад өнөөгийн дээд боловсролын системийг шинэчилж, олон улсын төвшинд хүлээн зөвшөөрөгдөх чанартай сургалтыг бий болгох зайлшгүй шаардлага тулгарч байгааг харуулж байна.

Монгол Улсын Засгийн газрын 2011 оны 04 дүгээр сарын 27-ны өдрийн хуралдаанаар хөнгөлөлттэй зээлийн хэлэлцээрийн төслийг хэлэлцэж дэмжсэн. Иймд энэ санхүүжилтийн хэлэлцээрийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Я.Батсуурь: -Ё.Отгонбаяр сайдад баярлалаа. Хэлэлцэж байгаа асуудалтай холбогдуулан асуулт асуух гишүүд нэрсээ өгнө үү.

Эдийн засгийн болон Төсвийн байнгын хорооны танилцуулгыг эхлээд Д.Хаянхярваа гишүүн танилцуулна. Дараа нь асуулт, хариулт явна.
Д.Хаянхярваа: -Эрхэм гишүүд ээ. Засгийн газраас Монгол Улсын Засгийн газар, Азийн хөгжлийн банк хооронд байгуулах “Дээд боловсролын шинэчлэл” төслийн зээлийн хэлэлцээрийн төслийг 2011 оны 04 дүгээр сарын 28-ны өдөр Улсын Их Хуралд өргөн мэдүүлсэн билээ.

Монгол Улсын Засгийн газар, Азийн хөгжлийн банк хооронд байгуулах “Дээд боловсролын шинэчлэл” төслийн зээлийн хэлэлцээрийн төслийн зөвшилцөх эсэх тухай асуудлыг Төсвийн болон Эдийн засгийн байнгын хороодын 2011 оны 05 дугаар сарын 10-ны өдрийн хамтарсан хуралдаанаар хэлэлцээд, дараах санал, дүгнэлтийг Улсын Их Хурлын Аюулгүй байдал, гадаад бодлогын байнгын хороонд хүргүүлж байна.

Уг зээлийн хэлэлцээрийн төсөлд дээд боловсролын салбарын шинэчлэлийн бодлогын зөвлөмж боловсруулах, дээд боловсролын сургалтын хөтөлбөрийг шинэчлэх, сургалтын орчин, тоног төхөөрөмжийг сайжруулах, багш, сурган хүмүүжүүлэгчдэд үндэсний үнэлгээний стандартыг тогтоох, хөдөө, орон нутгийн их, дээд сургуулиудын чадавхийг дээшлүүлэх зэрэгт Засгийн газраас 2,2 сая ам.долларын зээл, Азийн хөгжлийн банкнаас 20 сая ам.долларын хөнгөлөлттэй зээл авахаар тусгагдсан байна.

Зээлийн хэлэлцээрийн төслийг Төсвийн болон Эдийн засгийн байнгын хороодын хамтарсан хуралдаанаар хэлэлцэх явцад Улсын Их Хурлын гишүүн Д.Дамба-Очир “хувийн болон төрийн оролцоотой олон их, дээд сургуулиудыг төгсөөд очиж ажиллах ажлын байртай нь уялдуулж, цөөлөх бодлого барих нь зүйтэй. Гэтэл нэмж санхүүжилт олгоод байхаар дээд сургуулиудын тоо багасахгүй, зөвхөн их, дээд сургуулиудын захирлуудын амьдрах хэрэгсэл болоод байна. Энэ санхүүжилтэд хяналт сайн тавьж, зээлийг үр өгөөжтэй зарцуулах хэрэгтэй”; Улсын Их Хурлын гишүүн Я.Батсуурь “манай улс ирээдүйд биеийн хүчний ажлаа гадныхнаар хийлгэж, өөрсдийн иргэдээ оюунлаг хөдөлмөр эрхэлдэг иргэд болгон бэлтгэхийн тулд дээд боловсролыг иргэн бүртээ эзэмшүүлэх нь зүйтэй. Энэ зээлийн тухайн зориулалтыг нь оновчтой хуваарилахдаа улс төрийнхний нөлөөнд автахгүй байх”; Улсын Их Хурлын гишүүн Д.Хаянхярваа “Улсын Их Хурлын гишүүдийн олонхи нь энэ зээлийг үр өгөөжтэй, оновчтой зарцуулах нь зүйтэй” гэдгийг онцолж ярьж байгааг Засгийн газар анхаарах хэрэгтэй гэсэн саналуудыг гаргасан болно.

Монгол Улсын Засгийн газар, Азийн хөгжлийн банк хооронд байгуулах Дээд боловсролын шинэчлэл” төслийн зээлийн хэлэлцээрийн төслийг Төсвийн болон эдийн засгийн байнгын хорооны хуралдаанд оролцсон гишүүдийн олонхи нь зөвшилцөх нь зүйтэй гэж үзсэн.

Засгийн газраас өргөн мэдүүлсэн Монгол Улсын Засгийн газар, Азийн хөгжлийн банк хооронд байгуулах “Дээд боловсролын шинэчлэл” төслийн зээлийн хэлэлцээрийн төслийн зөвшилцөх эсэх талаарх Төсвийн болон Эдийн засгийн байнгын хороодын хамтарсан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Я.Батсуурь: -Д.Хаянхярваа гишүүнд баярлалаа. Хэлэлцэж байгаа асуудалтай холбогдуулан асуулт асууя.

З.Энхболд: -Хамгийн их мөнгийг нь дээд боловсролын хөтөлбөрийн чанар, нийцлэлийг сайжруулах гэдэгт явж байна. Нийцэл гэж юу гэсэн үг юм бэ? Ямар ч зээл аваад юу ч хийж болно л доо. Зээл авсны зорилго бол “бай”-гаа онох хэрэгтэй. Энэ зээл “бай”-гаа оноогүй, улс төрийн зорилгоор бид нар бүх хүнээ дээд боловсролын дипломтой болгох зорилго тавьчихсан шүү дээ. Мэдлэгтэй, чадвартай биш. Тэгээд энэ зуун хэдэн сургууль чинь байгуулагдсан түүхтэй шүү дээ. Гудамжинд архи уугаад сууж байхаар танхимд суугаад ном сонсож байг гээд. Номных нь чанар мэдээж муу байсан. Би сүүлийн 20 жилийн түүх яриад байна. Муу байхаас аргагүй. Сургалтын төлбөрийг нь байх ёстой хэмжээнээс нь байнгын бага байлгаж ирсэн. Дээд боловсрол бол хямдхан юм гэдэг ойлголтыг бүх иргэддээ өгсөн байгаа юм. Хүн бүр орж болно, шалгуур байхгүй. Мөнгөө төлж л байвал сурч бай гэдэг. 
Өнөөдрийн энэ дампуу системээ энэ чигээр нь дэмжих гээд байгаа учраас би энэ зээлийг эсэргүүцээд байгаа юм. Системээ рефорум хийчихээд, тэрийг дагаж байгаа, бодлогод нийцэж байгаа хувийн болон улсын сургуулиудыг урамшуулах байдлаар энэ зээлийг олговол би дэмжинэ. Юу хийхээ мэдэхгүй, дээд боловсролынхоо рефорумын талаар судалгаа хийх гэж, сүүлийн 20 жилийн турш судалгаа хийсэн маш олон хавтас байгаа шүү дээ. Боловсролын яамны архивт байдаг л байх даа. Дээд боловсролын рефорумд хамгийн их саад болж байгаа нь Боловсролын яам өөрөө байгаа юм. Би нэг хэсэг ШУТИС-ийн Удирдах зөвлөлийн дарга байж үзсэн л дээ. Тэгээд больсон юм. Сургалтын төлбөрөө дураараа нэм гэж хэлээд би хавар шийдвэр  гаргачихаад явчихсан. Тэгээд хавар шийдвэр гаргахад хэн ч анзаараагүй. Намар оюутнууд төлбөрөө төлөх гээд ирсэн чинь нөгөө хэд чинь нэмчихсэн байхгүй юу. Тэгээд Боловсролын яам намайг “бууруул” гэсэн. Би бууруулахгүй гэсэн юм. ШУТИС бол хамгийн өндөр төлбөртэй сургууль байх ёстой. Лаборатори гээд, хэлний сургуулиудаас өөр л дөө. Тэгээд би яваад, сургалтын төлбөр буурсан /оюутнууддаа таалагдах гээд/. 

Сургалтын төлбөр хямдхан байх ямар ч боломжгүй. Сургалтын төлбөр, сургалтаар авсан мэдлэгээ өөртөө хөрөнгө оруулалт хийж байгаатай яг адилхан шүү дээ. Машин авч байгаа бол  тэрнээс ямар нэгэн ашиг өөрт чинь гарч байгаа, талх авдаг зуух авсан бол түүгээр ашиг олох ёстой. Түүнтэй адилхан дээд боловсролд өөртөө нааж байгаа хөрөнгө оруулалт байгаа юм. Өөртөө нааж байгаа хөрөнгө оруулалтад мөнгө зарахгүй бол тэр хөрөнгө оруулалт чинь өөрийн чинь тавьж байгаа зорилго нь биелэхгүй гэсэн үг. Сургалтын төлбөрийнхөө хэмжээг зөв болгох талаар рефорум хийхгүй бол энэ бүх мөнгө чинь салхинд урсаад л өнгөрнө. Түрүүчийн авсан зээлүүдтэй адилхан. 

Сургалтын төлбөрийн зохистой хэмжээ гэж байх шиг байгаа юм. Чи ажил дээр гараад авдаг цалинтай чинь жил бүр төлдөг мөнгө чинь уялдаж байдаг. Манайд өнөөдөр ажил дээр гараад авдаг нэг сарынхаа цалингаар нэг жилийнхээ төлбөрийг төлж болж байгаа. Энэ бол буруу гэдэг нь харагдаж байгаа юм. Тийм учраас боловсрол бол чанаргүй байгаа юм. Ямар ч Азийн хөгжлийн банкны 20 сая долларын зээлгүйгээр би наадахыг чинь хэлээд өгч байна шүү дээ. Миний энэ бодлого бол олон улс, орны явж ирсэн туршлага л байгаа. Өөр шинээр юм бодоод байх хэрэггүй. Ямар ч бодлогын судалгаа хийх хэрэггүй. Судалгааны хариуг чинь би хэлж байна. Энэ бол хэцүү зам. Мөнгөтэй хүн нь сур гэсэн зам шүү дээ. Яагаад гэвэл дээд боловсрол үнэгүй биш юм. Үүнийгээ бид олж харахгүй, ард иргэддээ зөвөөр нь хэлж өгөхгүйгээр дээд боловсролын рефорумыг Азийн хөгжлийн мөнгөөр хийчихсэн, одоо сайхан болно гэдэг бол бүтэхгүй л дээ. 

Зээлийг авъя. Гэхдээ төлбөрийнхөө асуудлыг зөв болгохгүй бол болохгүй юм гэсэн дүгнэлттэй байгаа юм. Ерөнхийлөгчийн өргөн барьсан хууль бол дээд боловсролын өндөр төлбөрийг олон тийш нь хуваах хууль байгаа юм. Мэдээж, хүн бүгдийг нь төлөх боломжгүй учраас олон эх үүсвэртэй болгож байгаагаараа сайн талтай байгаа юм. Тэрэнтэй адилхан дээд боловсролын төлбөрийн асуудлыг шийдэхгүй бол сайн хүн ирэхгүй. Та нар 20 сая доллар аваад одоогийн зуун хэдэн сургуулийн багшийн сургалтыг дээшлүүлээд бүтэхгүй, манай улсад хэдхэн дээд боловсролын байгууллага байх боломжтой. Зуун хэдэн сургуульд заадаг оюуны потенциаль манайд одоохондоо бүрдээгүй байна. Хэдэн арван мянган дээд боловсролын байгууллагад багшлах багш бүтэхгүй байна шүү дээ. Хамгийн сайн хүмүүсээ хамгийн сайн сургуулиуддаа цуглуулаад тэндээсээ хамгийн сайн оюутан оюутан гаргадаг юмны гол түлхүүр нь явж, явж сургалтын төлбөр л байгаа шүү дээ. Сургалтын төлбөрийн аль хэсгийг нь оюутан хариуцах юм, аль хэсгийг нь улс хариуцах юм бэ гэдэг юмаа л шийдэж явахгүй бол, энэ бүх зээл ямар ч утга, учиргүй л зээл болж байгаа юм.

Сангийн яам үүнийг нүдээ аниад авна л даа. Одоо ийм зээл олдохоо больж байгаа. Юунд зарцуулах нь хамаагүй, улс төлөөд л дуусах юм. Одоогийн дампуурсан энэ системээ өөрчилж байж зээлээ авах юмуу, өөрчлөхгүйгээр авах юмуу? Би ийм нэг бодлогын юм яриад байна шүү дээ, хоёр сайд аа. Рефорумаа ингэж явуулна гэдгээ тохирчих. Энэ рефорумд оролцсоны шагнал болгож энэ зээлийг лабораторийг нь сайжруулж өгдөг, багшийг нь сайжруулж өгдөг. Хүн бүрт өгөх боломжгүй гэж би үзээд байгаа юм. Одоогийн сургуулиудын бараг 2/3 нь дампуу сургуулиуд шүү дээ. Цаашид амьдрах чадваргүй, гарсан хүмүүс нь ажил дээр очоод тэнцдэггүй. Үлдэж байгаа сайн сургуулиа л тэтгэх зорилгоор пирамид маягаар хэрэглэх ийм л зорилгоор авахыг би дэмжинэ. Түүнээс талын нэг тараахыг дэмжихгүй гэдэг ийм л байр суурь байгаа юм.
Асуулт, санал хоёр хамт явсан. Хоёр яам хоёулаа байр сууриа илэрхийлнэ үү.

Ё.Отгонбаяр: -З.Энхболд гишүүний асуултад хариулъя. Нийслэл гэж хэлээд байгаа юм бол энэ төслийн хүрээнд сургалтын хөтөлбөрүүдийг олон улсын төвшний сургалтын хөтөлбөртэй нийцүүлэх асуудлаа ярьж байгаа юм. Бүх сургуулийн бүх хөтөлбөр биш.

Ерөөсөө энэ төслийг боловсруулж байхад Засгийн газар дээр хэлэлцэж байхад Засгийн газрын шаардлагатай гэж үзэж байгаа чиглэлүүдээр тоотой, шаардлага хангасан сургуулиудад энэ хөтөлбөрийг хэрэгжүүлье гэсэн. Тэгээд бид төслөө үүнд нь зохицуулж өөрчилсөн. 

Таны хэлж байгаа проблемтай санал нэг байна. Сургалтын төлбөрийг одоогоор Засгийн газраас барьж байгаа бодлого бол инфляциас дээш нэмж болохгүй гэсэн бодлого л барьж байгаа. Тэгээд ирэхээр дээд боловсролын байгууллагуудад санхүүгийн хуримтлал үүсэхгүй байгаа юм. Санхүүгийн хуримтлал үүсэхгүй байгаа учраас буцаагаад энэ сургалтын хөтөлбөрөө янзлах асуудал дээр хөрөнгө оруулалт хийгдэж чадахгүй байна гэж үзэж байгаа.

Энэ төслийг хэрэгжүүлэх бас нэг юм нь хориод их сургуулийн номын санг янзлах юм. Одоо бид нар ерөнхий боловсролын сургуульд англи хэл нэгдүгээр гадаад хэл болчихоод байдаг. Ерөнхий боловсролын сургууль төгсөөд очиж байгаа хүүхэд их сургуульд ороод ирэхэд их сургуулийн номын сангийн ном ихэнх нь орос ном байдаг. Ингээд хүүхэд нь номоо уншиж чаддаггүй, багшийн лекцээр явдаг оюутнууд гараад байна гэж үзэж байгаа юм. Тийм учраас номын санг нь янзлах хэрэгтэй юм байна.
Энэ зээлийн хөрөнгөөр бид бас олон улсын магадлан итгэмжлэгдсэн хөтөлбөр, хос дипломын хөтөлбөрүүд гаргая гэж байгаа юм. Хос дипломын хөтөлбөр бол их, дээд сургуулиуд дээр нэлээн эрчимтэй явж байгаа. Жишээлбэл, шинжлэх ухаан, технологийн их сургууль гэхэд Фрайбергийн их сургуультай хос дипломын хөтөлбөр хэрэгжүүлээд хоёр дахь жилдээ явж байна. Эризоногийн их сургуультай сая хавар зурсан. Ингээд ирвэл манай их, дээд сургуульд заагдаж байгаа хөтөлбөр олон улсын хэмжээнд тэнцэж байна гэдгийг нотлох, батлах юм. Бид цөөн тооны шаардлага хангасан сургуулиуд дээр энэ төслийг хэрэгжүүлнэ гэдгийн цаана салбарт центр оффис бий болгох хэрэгтэй байна. Нэг их олон адилхан нөхдүүд байгаад байхын оронд нэг хэсэг нь сайжраад, бусад нь тэрийгээ дагаж сайжрах энэ бололцоог бүрдүүлэхийн тулд энэ зээлийг авч байгаа. Бүх багш нарыг сургалтыг нь өөрчлөхгүй, системийн өөрчлөлт явж байгаа. Засгийн газраас өнгөрсөн онд Дээд боловсролын шинэчлэлийн замын зураглал гэсэн бичиг баримт баталж гаргасан. Энэ бол 2021 он хүртэл, өөрөөр хэлбэл, их сургуулийн хотхон баригдаж дуусахад манай дээд боловсролын дотоод өөрчлөлт нь ямар болсон байх вэ гэж хийж байгаа юм.Азийн хөгжлийн банкны энэ зээлийг бид яагаад софт талд нь аваад байгаа юм бэ гэхээр Засгийн газраас хийж байгаа хөрөнгө оруулалт ерөнхийдөө дээд боловсролын хард тал руу нь их хүчтэй ороод, софт тал нь сургалтын төлбөрөөсөө хуримтлуулсан орлогоосоо санхүүжиж явдаг хэсэг нь дутагдалтай болчихоод байгаа учраас дэмжиж, энэ зээлийг авъя гэсэн санал гаргасан.
С.Баярцогт: -З.Энхболд гишүүний гаргаж байгаа саналтай санал нэг байгаа. Тэр нь өөрөө энэ зээлийг авахгүй байх нөхцөл биш үү? Өөрөөр хэлбэл, их дээд сургуулиудын тоог цөөрүүлэх, чанаржуулах асуудал улс төрийн шийдэл гэж  би ойлгоод байгаа юм. Энэ бол хорин жил ярилаа. Тэгээд хамтарсан Засгийн газар байгуулагдсанаас хойш, Ё.Отгонбаяр сайд сайд болсноос 43 сургууль татан буугдсан. Тэгсэн ч гэсэн 113 байгаад байгаа юм.

Ё.Отгонбаяр: -Биш ээ, улсынх 26.

С.Баярцогт: -Энд юу хэрэгтэй байна вэ гэвэл улс төрийн шийдэл хэрэгтэй байгаа юм. Би тэгж л бодож байгаа юм. Бараг Улсын Их Хурлаас стандартыг нь баталчихмаар байгаа юм. 2012 он гэхэд ийм, ийм нөхцөл хангаагүй сургуулиуд татан буугдана, 2013 онд ийм, ийм нөхцөл хангаагүй нь, 2014 он гээд. Энэ бол зайлшгүй хэрэгтэй. Түүнээс, яг Засгийн газрын төвшинд юмуу, эсвэл Боловсролын яамны төвшинд үүнийг хийж хэрэгжүүлнэ гэхэд хүнд юм билээ. Энэ нь өөрөө манай англи хэл рүү шилжиж байгаа сургалтын тогтолцоон дээр хэрэгтэй байгаа энэ зээлийг авахдаа уялдуулаад, “энийг хийж байж үүнийг ав” гэвэл энэ зээл ч үгүй, тэр ч ажилгүй болчих гээд байгаа юм. Тийм учраас зээлээ авъя. Харин энэ авах шалгуур үзүүлэлттэй холбоотой механизмуудаа улс төрийн шийдэл гаргахыг нь гаргаад, захиргааны шугамаар шийдэл гаргахыг нь шийдэл гаргаад үүнийг хурдавчлуулъя гэсэн байр суурьтай санал нэг байгаа юм.

Хоёрдугаарт, сургалтын төлбөр цөөн тооны болоод ирэхэд их, дээд сургуулиуд чанартай, өрсөлдөх чадвартай, диплом нь гадаадад хүлээн зөвшөөрөгддөг болбол сургалтын төлбөр өндөр байхад хэн ч, хаана ч хүлээн зөвшөөрнө. Энэ системээр явах хэрэгтэй. Тэгэхгүй, одоогийн байгаа тогтолцоон дээрээ ийм маягаар явбал тодорхой хэмжээний хүндрэлүүд бас гарна. Тэрийг ойлгож байгаа юм.

Я.Батсуурь: -З.Энхболд гишүүн тодруулъя.

З.Энхболд: -Төлбөр чанар хоёрын төлбөр нь түрүүлсэн үү, чанар нь түрүүлсэн  үү гэдэг өндөг, тахианы үлгэр дуусахгүй шүү дээ. Тийм учраас би Азийн хөгжлийн банкны боломжийн нөхцөлтэй зээл ярьж байгаа бол аль, аль зорилгод нь хэрэглээч ээ. Конуд ч болго, пираник ч болго гээд байгаа юм. Конуд бол стандартад нийцэхгүй нь хаагдаад явж байдаг, пираник болохоор “чи энд нийцсэн байвал чиний сургалтын хөтөлбөрийг энэ мөнгөөр санхүүжүүлж, шууд өөд нь татаад явъя” гэдэг ийм нэг хосолмол юм байхгүй бол, дан захиргаадалтаар явахгүй байгаа юм.
Ирэх оноос Ерөнхийлөгчийн санаачилсан хууль батлагдаад, сургалт олон эх үүсвэртэй болно. Азийн хөгжлийн банк бас нэг эх үүсвэр болно. Ингээд энэ бүх эх үүсвэр нэмэгдэж байгаа тохиолдолд сургалтын төлбөрөө чөлөөлчихвөл яасан юм бэ? Чөлөөлөхгүй байгаагаас болоод учирч байгаа хохирол маш их байна шүү дээ. Олон эх үүсвэртэй болсноор оюутанд оногдох төлбөр одоогийнхоос хэтрүүлэхгүй байж болно шүү дээ /оюутанд оногдож байгаа хэсэг нь/. Сургалтын нийт төлбөр оюутны нуруун дээр нэг хэсэг нь, грантаас нэг хэсэг нь, улсын төсвөөс нэг хэсэг нь, хөнгөлөлттэй зээлээс нэг хэсэг нь гээд олон эх үүсвэртэй болохын хэрээр эрдэм шинжилгээний ажлын төлбөр гэх мэтээр. Одоогийн оюутанд учирч байгаа төлбөрийг нэг их нэмэхгүйгээр нийт орлогын талыг нь сайжруулчихвал сайн багш нар авна шүү дээ. Түүнээс муу багшийг авчихаад “чамайг сургаад өгье” гэдэг хандлага чинь болохгүй байна гэж байгаа юм. Энэ дотор багшийн сургалтад зориулсан ямар мөнгө байгаа юм, юунд зарцуулах гэж байгаа юм, яаж сайжрах юм бэ? Багшийн дахин сургалтад зориулсан мөнгө их байгаа гэсэн юу байгаа. Энэ дотор багшийн сургалт гэсэн юм байхгүй учраас асуугаад байна. Бөөн, бөөнөөр нь тавьчихсан учраас.

Я.Батсуурь: -Ё.Отгонбаяр сайд хариулъя.

Ё.Отгонбаяр: -З.Энхболд гишүүний асуултад хариулъя. Ер нь Ерөнхийлөгчийн санаачилсан хууль батлагдаад, хэрэгжээд, хэвшил болох хүртэл тодорхой хугацаа орох байх гэж бодож байна. Санхүүжилтийн олон эх үүсвэр, өнөөдрийн байдлаар их, дээд сургуулиудын зарлагын 80-90 хувь нь сургалтын төлбөр орж ирж байгаа. Үүнийг бууруулах бодлого бид барьж байгаа. Үүнтэй холбогдуулан шинжлэх ухааны санхүүжилт гээд тэр дээрээ уян хатан бодлогууд барьж байна. Нийтдээ бусад эх үүсвэрээ нэмээд сургалтын төлбөрийн орлогыг бууруулах. Өөрөөр хэлбэл, эзлэх хувийн жинг нь бууруулах гээд байгаа юм.

Одоо их, дээд сургуульд 7 мянга гаруй багш нар багшилж байгаа. Бидэнд байгаа судалгаагаар. Энэ багш нарын дөнгөж 20 хувь нь докторын зэрэгтэй ийм дүр зураг байгаа. Тийм учраас энэ зээлийн хүрээнд 1 мянга 500 багшийг, гэхдээ байгалийн ухааны инженер, технологи, хөдөө аж ахуй гээд тэргүүлэх салбаруудад ажиллаж байгаа 1 мянга 500 багшийг мэргэжил дээшлүүлэх арга хэмжээ авна гэж байгаа. Дэлхийд нэрд гарсан 50-иас доошгүй эрдэмтэн авчирч сургуульд хичээл заалгана гэх мэтийн төслүүд явж байгаа. Ер нь энэ зээл анхнаасаа яагаад гарсан бэ гэвэл Төрийн өмчийн сургуулиудын бүтцийн өөрчлөлтийг Засгийн газар хийсний дараа Азийн хөгжлийн банк “танайх дээд боловсролоо чанартай, цөөн сургуультай болгох гэж байгаа бол бид энэ зээлийг өгч, дэмжье” гэж өөрсдөө санал гаргаад бүтэн жил судалгаа хийж байгаад энэ төслийг гаргаж ирээд байгаа юм.
Я.Батсуурь: -Хэлэлцэж байгаа асуудалтай холбогдуулж гишүүд асуулт асууж, хариулт авлаа. Санал хэлэх гишүүн байна уу?

Н.Энхболд:-Боловсролын салбарт ийм зээл ер нь авч байгаагүй байх шүү. Анхаарах юм их байгаа. Сая З.Энхболд гишүүний хэлсэн зүйлүүдтэй санал нийлэх юм их бий. Би бас нэг сургуулийн Удирдах зөвлөлд байдаг. Ажиглаж байхад энэ дээр үнэхээр анхаармаар зүйлүүд их байгаа. Гэхдээ энэ зээлийг авах нь зүйтэй болов уу гэж бодож байна. Үүнийг авч ашиглаад юмаа сайжруулах, боловсруулах, эцсийн дүндээ хэдэн төгрөг аваад зарах биш, хөтөлбөр, тоног төхөөрөмж, барилга, зэрэг зүйлүүдийн хажуугаар тогтолцоо нь өөрөө зөв тал руугаа орсон, хандлага нь зөв тал руугаа орсон ийм л зүйлд зарцуулсан байгаасай гэсэн байдлаар хандаж, би авах нь зүйтэй гэдэг дээр, зөвшилцөх нь зүйтэй гэдгийг дэмжиж байгаа юм.

Я.Батсуурь: -Дээд боловсролын салбарт үнэхээр анхаарах зүйл асар олон байгаа. Гишүүдийн хэлж байгаа, ялангуяа зах зээлийн тогтолцоонд нь өрсөлдөөнийг бий болгох нь туйлын чухал байгаа. Үүнийг ямар нэг хэмжээгээр хийхээс өөр арга байхгүй. Манайхан сүүлийн хэдэн жил олон дээд сургуулиудыг ихээхэн шүүмжилж ирсэн. Би ч бас тийм байсан. Одоо энэ нь эсрэгээр харагдаж байна. Ойрын ирээдүйд Монгол улсын эдийн засаг маш огцом, эрчимтэй өсөж тэлнэ, хөгжинө. Манай 2 сая гаруй, 3 сая хүрэхгүй хүн ам маань хаана ч хүрэхээргүй асар олон ажлын байр бий болох нь тодорхой болно. Тэр цагт бид нар өөрсдөө хөгжлийг авч явах, тэр оюунлаг салбарт нь ажиллах, өндөр мэдлэг, дээд боловсролтой иргэд, ажилчдаа дээд боловсролын шугамаар энэ олон дээд сургуулиа ашиглаад цөөрүүлэхгүйгээр бэлтгэх шаардлагатай болж байна.

Өнөөдөр бид эсрэгээрээ өнөөдрийнхөө нөхцөлд тааруулаад, ирээдүйгээ харахгүйгээр бүх иргэдээ аль болох уурхайчин, барилгачин, замчин, засварчин болгох бодлого төрөөс яваад байна. Ирээдүйгээ хараад, иргэдээ ихэнхийг нь дээд боловсролтой болгох. Өөрсдөө оюунлаг салбартаа удирдах төрийн алба, оюунлаг салбартаа иргэдээ өөсрдийг нь ажиллуулах, техникийн чанартай биеийн хүчний ажлаа бусад орны иргэдээр хийлгэх бодлого ирээдүйд тун ойрхон болчихсон байна. Энэ утгаараа энэ төслийг дэмжихээс өөр арга зам байхгүй.
Хэлэлцэж байгаа асуудалтай холбогдуулж гишүүд санал, дүгнэлт хэллээ. Одоо санал хураалт явуулъя.

Монгол Улсын Засгийн газар, Азийн хөгжлийн банк хооронд байгуулсан “Дээд боловсролын шинэчлэл” төслийн зээлийн хэлэлцээрийн төслийг зөвшөөрч, дэмжье гэсэн томъёоллоор санал хураалт явуулъя.

Гишүүдийн олонхийн саналаар дэмжигдлээ.

Ажлын хэсгийнхэнд баярлалаа.

Хэлэлцэж байгаа асуудлаар Байнгын хорооноос гарсан санал, дүгнэлтийг Засгийн газарт хүргүүлнэ.

Гурав. Улсын Их Хурлын гишүүн Ц.Сэдванчигаас Монгол Улсын Ерөнхий сайдад тавьсан “Хөвсгөл аймгийн Ханх хилийн боомтын ангиллыг олон улсын болгон өөрчлөх, хүчин чадлыг нь нэмэгдүүлэх талаар авч байгаа арга хэмжээ, ажлын явцын талаарх асуулт”-ын хариуг сонсоно.
Ажлын хэсгийг танхимд урьж байна. Гадаад харилцааны сайд Г.Занданшатар, Гадаад харилцааны яамны Гэрээ, эрх зүйн газрын захирал Ч.Баттөмөр, Гэрээ, эрх зүйн газрын Хилийн боомтын бодлого хариуцсан тасгийн дарга Д.Ганболд, Хил хамгаалах ерөнхий газрын дэд дарга Н.Лхагвасүрэн, Гаалийн ерөнхий газрын дэд дарга Д.Оюунчимэг, Гадаадын иргэн, харьяатын эрхлэх газрын дарга Д.Мөрөн,  Гаалийн ерөнхий газрын Зөрчлөөс урьдчилан сэргийлэх хэлтсийн дарга Д.Довчинсүрэн.

Г.Занданшатар сайд танилцуулга хийнэ.

Г.Занданшатар: -Монгол Улс ОХУ-ын Ханх, Мондын боомтын олон улсын чанартай болгох, хүч чадлыг нэмэгдүүлэх, үйл ажиллагааг нь хөнгөн шуурхай болгох талаар хэрэгжүүлж байгаа ажлын талаар Улсын Их Хурлын гишүүн Ц.Сэдванчигийн асуултын хариултыг танилцуулъя. Асуултын хариултыг албан тоотоор 2011 оны 03 дугаар сарын 01-ний өдөр хүлээн аваад, 03 дугаар сарын 03-ны өдөр Хэрэг эрхлэх газарт хүргүүлсэн байгаа.

Нэг дэх асуулт. Ханх хилийн боомтын ангиллыг олон улсын болгон өөрчлөх үйл явцын талаар.

Гадаад харилцааны яам үйл ажиллагааныхаа үндсэн чиг үүргийн хүрээнд Монгол Улсын Хилийн тухай хууль, Монгол Улсын Их Хурлын 2002 оны 20 дугаар тогтоолоор батлагдсан Монгол Улсын Хилийн талар төрөөс баримтлах бодлого, мөн Улсын Их Хурлын Аюулгүй байдал, гадаад бодлогын байнгын хорооны Хилийн хяналтын байгууллагуудын талаарх арга хэмжээний талаарх 2009 оны 13, 15, 12 тоот тогтоолын удирдлага болгон ажиллаж байна. Энэ тогтоол, хуулиар тодорхой үүрэг, чиглэл, функцүүд өгөгдсөн байгаа.

Хилийн боомт болон Монгол, Оросын улсын хилийг хялбарчлан зэсийн журмаар нэвтрэх тухай Монгол Улсын Засгийн газар, ОХУ-ын Засгийн газар хоорондын хэлэлцээрийн дагуу Монгол Улс, ОХУ-ын хилийн Ханх Мондын боомт нь одоогийн байдлаар хоёр талын байнгын зорчигч, ачаа тээврийн харилцааны боомтын горимоор ажиллаж байгаа. 2010 оны жилийн эцсийн мэдээгээр тус боомтоор 17 мянга 445 зорчигч, 3 мянга 651 тээврийн хэрэгсэл нэвтэрсэн байна. Тус боомтыг олон улсын зорчигч, ачаа тээврийн харилцааны боомт болгох асуудлаар 2003 оны 08 дугаар сард Монгол Улсын Ерөнхий сайд ОХУ-ын Бүгд Найрамдах Буриад Улсын Ерөнхийлөгч асан Батаповт, Эрхүү мужийн захирагч байсан Говоров нартай уулзаж уг боомтыг олон улсын статустай болгох талаар санал солилцож байсан. 
Гадаад харилцааны яамнаас Ханх Мондын боомтыг олон улсын зэрэглэлтэй болгох саналыг анх 2003 оны 12 дугаар сарын 16-ны өдөр Оросын талд албан ёсоор тавьсан. Тэр үеэс хойш Монголын талаас тус боомтын зэрэглэлийг өөрчлөх асуудлыг хоёр улсын Засгийн газар хоорондын комиссын хурал, бүс нутгийн хамтын ажиллагааны дэд комиссын уулзалт болон албан ёсны айлчлалд ажил төрлийн уулзалтын үеэр байнга хөндөн тавьж ирлээ.

ОХУ-ын талаас хилийн боомтын дэд бүтцийг байгуулах төсөв, хөрөнгө төлөвлөгдөөгүй гэдэг шалтгааны улмаас тодорхой хариу өгдөггүй байсан. Харин 2010 оны 01 дүгээр сарын 13-нд манайхаас удаа дараа шаардаж, ярилцаж байсны үр дүнд /гадаад харилцаа/ ОХУ-аас нот ирүүлж, уг боомтын зэрэглэлийг өөрчилж, олон улсын болгохыг зөвшөөрч,  харин боомтыг практикт нээн ажиллуулах хугацааг хилийн боомт болон Монгол Улс, ОХУ-ын хилийг хялбарчлан нэвтрэх журмаар нэвтрэх тухай хоёр улсын Засгийн газар хоорондын хэлэлцээрийн гуравдугаар зүйлд заасны дагуу шаардлагатай дэд бүтэц, тохижилтыг хийж дууссаны дараа дипломат шугамаар мэдэгдэх саналаа илэрхийлсэн.

Ханх, Мондын боомтыг олон улсын чанартай боомт болгох асуудлыг түргэвчлэх, тодорхой болгох үүднээс 2010 оны 06 дугаар сарын 02-ны өдрөөс эхлэн олон улсын чанартай боомт болгон нээх тодорхой хугацаатай саналыг Оросын талд тавьсан. Үүнийг Оросын тал зөвшөөрөөгүй. Товчоор яривал Ханх, Мондын боомтын олон улсын зорчигч, ачаа тээврийн харилцааны боомт болгох эрх зүйн үндэс бүрэн тавигдсан боловч дэд бүтэц, төхөөрөмжилт, тоногжилтыг хийсний дараа гэж үзэж байгаа Оросын талын байр сууриас шалтгаалан хүлээгдэж байна. Өөрөөр хэлбэл, манай талаас шаардлагатай бүх арга хэмжээгээ авч ажилласан.

Гурав дахь асуудалд, ОХУ-ын хил, гаалийн байгууллага манай иргэдэд хүндрэл, чирэгдэл учруулдаг асуудлаар Ханх тосгонд хамтарсан уулзалтыг зохион байгуулах, ОХУ-ын хилийн хяналтын холбогдох байгууллагуудтай хийсэн уулзалтын үр дүнгийн талаар тодорхой мэдээлэл өгөхийг хүссэн тухай асуудлаар хариулъя.
Улсын Их Хурлын гишүүн Ц.Сэдванчиг таны 2009 оны 03 дугаар сарын 05-ны өдрийн 11, 13, 46 тоот Уулзалт зохион байгуулах тухай албан бичгийг хүлээн авч, Монгол Улсаас ОХУ-ын Эрхүү, Улаан-Үд хотод суугаа Ерөнхий консул нарт энэ тухай мэдэгдэж, уулзалт хийх товыг тогтоох, Оросын хилийн хяналтын холбогдох байгууллагын  төлөөлөгчдийг оролцуулах ажлыг зохион байгуулах чиглэл өгсөн. Энэ чиглэлийн дагуу Эрхүү хот дахь Ерөнхий консул, ОХУ-ын Гадаад харилцааны яамны Эрхүү хотод суугаа Төлөөлөгчийн газрын тэргүүн, мөн Эрхүү мужийн засаг захиргааны удирдлагууд, ОХУ-ын Буриад Улсын Төвхөн районы дарга, ICT телевизийн сурвалжлагч зэрэг хүмүүс байдлыг газар дээр нь үзэж, уулзалтыг 06 дугаар сарын 19-нөөс 22-ны өдрүүдэд зохион байгуулсан. Уг уулзалтад мөн Хөвсгөл аймгийн Засаг дарга оролцсон.

Уулзалтад оролцсон хүмүүс тус бүс нутагт аялал жуулчлал хөгжүүлэх, байгаль орчныг хамгаалах сэдвээр ярилцсан. Мөн Монгол Улс ОХУ-ын Ханх Мондын боомтын үйл ажиллагаа, түүний дотор Оросын талын хилийн хяналтын байгууллагын үйл ажиллагаанд шүүмжлэлтэй хандаж, санал солилцсон байна. Уулзалтын тухай танилцуулах мэдээг тусад нь хавсаргаж хүргүүлсэн байгаа.

Гадаад харилцааны яам 2009 оны 12 дугаар сард ОХУ-ын РосГарница байгууллагын төлөөлөгчидтэй Улаанбаатар хотноо уулзаж, Монгол Улс, ОХУ-ын хилийн боомтын тохижилт, үйл ажиллагааны өнөөгийн байдлын талаар ярилцсан. Энэ үеэр ОХУ-ын хилийн хяналтын байгууллагын хүнд суртал манай иргэдийг чирэгдүүлж байгаа байдал, хяналт шалгалтыг боловсронгуй, түргэн шуурхай болгох асуудлаар манай улсын хилийн хяналтын байгууллагын төлөөлөгчид оролцож, санал, хүсэлтээ албан ёсоор илэрхийлсэн.

Иргэдээс баримт, нотолгоотой ирүүлсэн гомдол, шүүмжлэлд анхаарч байгаа бөгөөд тухайлбал, Д.Ульхан Эрээнцав Словянск боомтын Оросын талын хилийн хяналтын байгууллагатай холбогдсон гомдлын талаар Оросын талд албан ёсоор хандаж хариу авсан. Солилцсон нот бичгүүдийг бас хавсаргаж хүргүүлсэн байгаа. Ийм нотолгоотой, баримттай тохиолдлууд дээр.

2010 оны 12 дугаар сард Москва хотноо болсон бүс нутгийн хамтын ажиллагааны дэд комиссын хуралдааны үеэр РосГарница байгууллагын төлөөлөгч манай хүсэлтийн дагуу зарим хилийн боомт дээр дотоод хяналт шалгалт хийж байгаагаа мэдээлсэн. Монгол, Оросын хилийн боомтын тухай хэлэлцээрийн биелэлт, хилийн боомт дээр гарч байгаа зөрчлүүдээс урьдчилан сэргийлэх, авч хэрэгжүүлэх хамтарсан арга хэмжээний талаар жил бүр тогтмол санал солилцож байх механизм бий болгох тухай саналыг Оросын талд тавиад байгаа.

Үүнтэй холбоотойгоор дөрөв дэх асуудлын хүрээнд Гадаад харилцааны яам өөрийн чиг үүргийн хүрээнд талаар өөрийнхөө хамрах асуудлын хүрээнд хилийн боомтын талаар төрөөс баримтлах бодлогын баримт бичиг, хилийн боомтын тухай хуулийн төслийг боловсруулахад ажлын хэсэгт оролцож, хоёр хөрш орны боомтын үйл ажиллагааг хөнгөн шуурхай болгох, нэвтрүүлэх хүчин чадлыг нэмэгдүүлэхэд дэмжлэг үзүүлэх чиглэлээр ажиллаж ирсэн. Энэ баримт бичгүүдийг батлан гаргахад оролцсон, Засгийн газраас энэ баримт бичгүүдийг, Төрөөс хилийн талаар баримтлах бодлогын баримт бичгийг батлан гаргасан байгаа.
Я.Батсуурь: -Г.Занданшатар сайдад баярлалаа. Сонсгол мэдээлэлтэй холбогдуулж асуулт асуух гишүүд байна уу?

З.Энхболд: -Энэ их удаж байгаа асуудал. Сая би Ялалтын баярын хүлээн авалт дээр Элчин сайдтай тааралдаад юу нь болохгүй байна вэ, аль, аль тал нь нээе гээд яваад байдаг гэсэн. Танайхаас хамаараад болохгүй байгаа шүү дээ. Манайх бичгээ явуулчихсан. Олон улсын гэрээ, конвенцийн дагуу нэг тал нь бичиг ирүүлбэл нөгөө тал нь үг, үсгийн алдаагүй давтаад явуулбал гэрээнд өөрчлөлт оруулснаар тооцно гэсэн журмаар явуулсан. Монголын Гадаад яамнаас ирсэн бичиг хугацаан дээр өөр хугацаа тавьсан учраас болохгүй байгаа юм гэж ярьж байсан. Өөрийн чинь тайлбар тийм биш юм шиг яриад байна. Аль нь зөв юм бэ? Аль бичгийн тухай Элчин сайд ярьсан болж таарах вэ?

Г.Занданшатар: -Энэ бол нэг бичгийн тухай ярьсан байх гэж бодож байна. Учир нь манай талаас хугацаатай асуудал тавьсан.  Оросын тал хугацаа тавилаа гэдэг дээр хүлээж авахгүй байгаа юм. Манайх яагаад хугацаа тавьсан бэ гэвэл өмнө нь яг ийм боомт нээх асуудлаар манай талын нот бичигт Оросын тал зөвшөөрсөн бичиг өгчихөөд, болсон гэж шийдчихээд, гурав, дөрвөн жил тэр боомт нээгдээгүй яваад байгаа юм. Ханх Мондоос өөр боомт, Брошой Хандгайтын боомт дээр ийм тохиолдол гарсан. Тийм учраас бид хугацаа тавьж шахаж өгсөн юм. Тэгэхээр Оросын тал ийм тайлбар хийгээд, цаанаа РосГарница нь хил, хязгаар боомтуудаа анхаарах асуудал, манайхтай 14 боомтыг хаая гэж байгаа зэрэг олон асуудлуудтай нь барьцалдуулаад хөрөнгө, мөнгөний бололцоо, тохижилт байхгүй гээд хугацаагүй болохоор эд нар дөрвөн жил Брошой Хандгайтын боомт нээгдээгүй хүлээгдээд байгаа юм.
З.Энхболд: -Манайх бүх боомтоо бүгдийг нь тохижуул гэж ярихгүй байгаа шүү дээ. Онцгой аялал жуулчлалтай, траффиктай байж болох Ханхыг, нуураасаа Ханх хүртлээ засмал замын зургийн ажлыг хүртэл хийхээр улсын төсөвт мөнгө суулгасан байгаа шүү дээ. Тэгэхээр тэд нар яг адилхан бичиг өгчихвөл олон улсынх болоод хувирчихна. Тохижилтын ажил бол дараа нь хийгдвэл гэсэн маягийн юм яриад байсан шүү дээ.
Г.Занданшатар: -Тэднийх бичгээ өгчихсөн. Эрх зүйн үндэс бүрдсэн.
З.Энхболд: -Тэднийг зөвшөөрсөн бол манайх яг адилхан бичиг өгч зөвшөөрүүлчихээд дараа нь ажлаа хийгээд яваад байж болдоггүй юмуу?

Г.Занданшатар: -Яг тэгж адилхан зөвшөөрчихөөд одоо Брошой Хандгайтын боомт нээгдээгүй л байгаа юм. Тийм учраас бид нар хугацаа тавьж шахаж байгаагаа манай тал зөв байр суурь гэж үзэж байгаа.

З.Энхболд: -Наадах чинь буруу байна шүү дээ.

Я.Батсуурь: -Ажлын хэсгээс тайлбар өгье.

Ч.Баттөмөр: -З.Энхболд гишүүний асуултад хариулъя. Манайх хугацаа тавьж үзсэн. Яагаад гэвэл үүнийг нээх гэж олон жил ярилаа. Одоо өдөр дээр ярья гээд. Тэр дээр “танайх манай өгсөн нотоос хугацаа тавиад ирүүлсэн байна, наадахаа солиод ирүүл” гэсэн. Тэгээд солиод дахиад өгчихсөн. Дахиад өгчихөөд одоо бид олон улсын зэрэглэлтэй болголоо шүү, хэзээ нээх вэ гэхээр том хэлэлцээрийнхээ гуравдугаар зүйлд заасны дагуу дэд бүтцийг барьсны дараа нээнэ гэсэн ийм л хариу авч байгаа юм. Бид эрх зүйн үндэс нь бий болчихсон байгаа юм.
З.Энхболд: -Аль улсын дэд бүтэц вэ?

Ч.Баттөмөр: -Дэд бүтэц дээр Оросын тал өөрсдөө тийм юм хэлээд байгаа юм. Ер нь үндсэн Засгийн газар хоорондын хэлэлцээрээр аливаа боомтын зэрэглэлийг өөрчлөх, нээж, хаахдаа дэд бүтцийг эхэлж бүрдүүлсний дараа нээж, хаана шүү. Тэрийгээ дипломат шугамаар нот солилцоно шүү гэсэн ийм заалттай юм. Манай зүгээс хоёр улсын хооронд эрх зүйн юмаа хийчихсэн байгаа юм. Одоо бид нар төдний өдөр нээлээ гэдэг асуудлаа хийе гэхээр дэд бүтэц байхгүй байна гэж хэлж байгаа юм.

Я.Батсуурь: -Гаалийн газрын төлөөлөгч өөрийгөө танилцуулаад асуултад хариулъя.

Д.Довчинсүрэн: -Боомтын байдал ямар байгаа вэ гэхээр Монголын талдаа яг боомт дээрээ хоёр давхар жижигхэн 20х30 хэмжээтэй цагаан байшин байгаа. Тэр байшин нь цэвдэгтэй газар баригдсан учраас ашиглалтын шаардлага бүрэн хангаж чаддаггүй ийм байшин. Тэр боомт дээр өөр ямар нэгэн барилга, байгууламж бараг байхгүй. Ханх суурингаас 25 км зайтай. Боомтын ажилчид  өдөр бүр 25 км хоёр талдаа зөөж байгаа. Тэр 25 км зам нь хүртэл их муудчихсан. Нэг удаа сайжруулсан гэсэн боловч үнэн хэрэг дээрээ ус урсаад нэлээн муудсан, 5 модон гүүртэй зам байгаа.

Боомтын хувьд ч, дэд бүтцийн хувьд ч гэсэн Монгол талаасаа бүрэн хангалтгүй. Мөрөн талаасаа Ханх руу очиход хүндрэлтэй, 200 км газар тэр даваагаараа явдаг. Тэр дээр дундаж зарцуулж байгаа хугацаа нь 3-5 хоног, заримдаа 10 хоног ч явдаг гэсэн мэдээлэлтэй байдаг юм.

Я.Батсуурь: -Ц.Сэдванчиг гишүүн асуултаа тавья.

Ц.Сэдванчиг: -Оросын тал зэрэглэлийг нь тавиулахаар зөвшөөрөөд нот ирүүлчихсэн. Манай тал хугацаа тавиад явуулчихсан нь ажил болохгүй байгаа талаар ярьж байна. Эрх зүйн орчин нь бүрдчихсэн юм чинь тэрийг нээх асуудал нь аль, аль талын санаачилгын асуудал юм биш үү? Дэд бүтэц рүү шалтгаанаа тооцож байна л даа. Дэд бүтэц гээд яривал Оросын талд тэргүүн ээлжинд ямар дэд бүтэц бий болго гэдгийг манай талд шаардаад байгаа юм бэ? Чухам ямар шаардлага Оросын талд болоод манай талд тавиад байгаа юм бэ? Үүнийг тодорхой хэлж өгөөч.

Хоёрдугаарт, Ханхын боомт том боомт биш шүү дээ. Орос, Монгол хоёр хүн л зорчдог, ялигүй ачаа тээврийн, наймааны чанартай зөөвөрлөдөг тиймэрхүү жижигхэн боомт. Энэ жижиг боомт дээр олон хүн ажиллаж байгаа юм. Энэ боомт дээр ажилладаг төрийн албадын төлөөллүүд ирсэн юм шиг байна. Хилийн шалган нэвтрүүлэх алба, Гаалийн байгууллага, Мэргэжлийн хяналт, Гадаадын иргэн харьяатын асуудал эрхлэх газрын төлөөлөл гээд. Энэ дөрвөн төрийн албадын  төлөөлөл байдаг юм шиг байгаа юм. Энэ төлөөллүүдээс яг хэдэн хүн ажиллаж байна вэ? Үүнийг хэлж өгөөч.

Төрийн албадын уялдаа, холбоо гэж байхгүй юм шиг байдаг. Би Ханхад очих бүртээ энэ боомт дээр очдог. Ажлын уялдаагүй, бие биенийхээ ажлыг үгүйсгэсэн, шүүмжилсэн тийм л төрийн албад байдаг юм байна гэж би дүгнэж явдаг юм. Дээр нь  иргэдтэйгээ харьцаж байгаа хандлага, харьцааны соёлоос эхлээд ер нь хангалтгүй. Ханхын иргэдтэй уулзахад уулзалт бүр дээр гардаг зүйл бол энэ боомт дээр ажиллаж байгаа төрийн албадын ёс зүй, харьцааны асуудлыг байнга ярьдаг, байнга шүүмжилдэг, иргэдэд их дарамт учруулдаг. Магадгүй зарим төрийн албадын нөхдүүд хууль зөрчсөн үйл ажиллагааг дэмждэг, өөрсдөө оролцдог гэсэн асуудлаар би өмнө нь Хил хамгаалах газар, Гаалийн нөхдүүдэд асуудал болгож тавьж л байсан. Энэ талаар хийж байгаа ажил байна уу? Төрийн албадыг нэгдсэн удирдлагаар хангах, нэгдсэн бодлоготой болгох дээр. Монгол талдаа шүү.
Оросын тал бол маш хүнд сурталтай. Ханхаар нэвтэрч байгаа Монгол хүн өвлийн цагт сонгины хальс шиг олон давхар хувцас өмсөж гардаг. Авч явах барааг нь хураагаад авчихдаг учраас давхарлаад өмсдөг юм билээ. Тэгээд даатгалын бичиг баримтаа авдаг гээд түүгээр нэвтрэх гэж хоёр, гурван өдөр хүлээж байж нэвтэрдэг. Нэвтэрсний дараа барааг нь хурааж авна. Машин техникийг нь хурааж авсан ч тохиолдол байдаг юм. Наймаачдын ачааг тээж явсан байна гээд машиныг нь хураагаад авсан хоёр ч тохиолдол гарсан. Гэх мэтчилэн Монгол  иргэдтэй харьцаж байгаа Оросын хил гаалийн хүнд суртал, дарамт чирэгдлийг сайжруулах талаар гааль, хилийн албад ажиллаж байгаа юм байна уу? Хоёр улс юм чинь тодорхой гэрээ, хэлцлийн дагуу энэ үйл ажиллагаа нь явагддаг юм байгаа биз дээ? Тэр дагуу шаарддаг, шахдаг, Эрхүү, Улаан-Үдэд сууж байгаа төрийн төлөөлөл, Консул хийж байгаа хүмүүс санаачилж ажил хийж байгаа зүйл байна уу? Миний саналын дагуу 2009 оны 06 дугаар сард нэг уулзалт зохион байгуулсан юм шиг байсан. Оросын амралтын газар л хоёр, гурван хоног амарч, магадгүй архидаж байгаад явсан юм билээ. Иргэд тэгж л ярьдаг. Иргэдийн дунд уулзалт зохион байгуулаад, юмаа дэлгэж тавиад ярилцсан тийм юм болоогүй л юм билээ. Базархүү гэдэг хүн одоо өөрчлөгдсөн юм шиг байсан. Тэр хүн хэдэн Оросуудтай ирсэн гэсэн. Энэ мэтчилэнгийн төрийн албад нь ажиллахгүй байна гэж би дүгнээд байгаа юм. Оросын талд суурин сууж байгаа Консулын газар, дээр нь хил, боомт дээр ажиллаж байгаа төрийн албад ажиллахгүй байна, санаачилга гаргахгүй байна, уялдаа, холбоо байхгүй байна.
Я.Батсуурь: -Ц.Сэдванчиг гишүүн ээ, асуултаа тодорхой. Дараа нь саналаа хэлье.

Ц.Сэдванчиг: -Энэ чиглэлээр нэг тайлбар өгөөч. Дээр нь Оросын талын байгууллагын нэр хэлээд байгаа юм. РосГарница гэж ямар статустай, ямар байгууллага юм бэ? Энэ байгууллагатай гэрээ байгуулж, ажиллаж байгаа юмуу гэсэн иймэрхүү асуултууд байна.

Я.Батсуурь: -Ажлын хэсгийнхэн асуултад хариулъя.

Д.Оюунчимэг: -Баярлалаа. Эрхэм гишүүдийн энэ өдрийн амрыг эрье. Ер нь Ц.Сэдванчиг гишүүнээс бас манай Гаалийн ерөнхий газарт бичиг ирүүлж байсан. Тэр дагуу бид холбогдох арга хэмжээ авч ажилласан. Энэ яригдаж байгаа, саяын зарим зүйлийг бас давхар хэллээ. Энэ яригдаж байгаа асуудлуудыг Ханхын гаалийн хороонд тавьж, тэнд ажил зохиох талаар үүрэг өгсөн байгаа. Ерөнхий газраас бас энэ зохиож байгаа ажилд нь хяналт тавьж ажилласан. Тухайлбал, дутагдал гарсан гаалийн байцаагчид хариуцлага хүлээлгэсэн. Тухайлбал,  гурван байцаагчийн асуудал яригдаад, тэд нарт  Гаалийн хорооноос нь сануулах арга хэмжээ авсан байгаа юм. 

Ер нь ил, тод нээлттэй ажиллах талаар гаалийн байгууллагын ажил зохиож байгаагийн дотор иргэдээс санал, гомдол хүлээж авах хайрцаг ажиллуулж, энэ чиглэлээр санал, гомдол ирсэн бол ажил зохиож бай гэсэн үүрэг өгсөн. 2010 оны 09 дүгээр сараас хойш энэ хайрцагт ямар нэгэн санал, гомдол ирээгүй гэсэн тайланг манай Гаалийн  хорооноос тавьсан.

Ханхын боомтыг олон улсын боомт болгоно гэж ярьж байна. Эрх зүйн үндэс нь бүрдээд зарлахад амархан. Гэхдээ дэд бүтцийг бүрдүүлэх чухал асуудал байдаг юм байна гэдэг нь бидний үйл ажиллагаанаас харагдаж байгаа. Олон улсын боомт болохоор түүгээр гуравдагч орны иргэд зорчдог болно. Оросын Байгаль нуурт очсон, эсвэл манай Хөвсгөл нуурт очсон гадаадын иргэд хил, түүгээр нэвтрэх эрхтэй болно. 

Ер нь олон улсын боомт болж зарлахаар мэдээж хөл хөдөлгөөн нэмэгдэнэ. Үүнтэй холбогдуулж боомтыг тохижуулж, дэд бүтцийг бий болгохгүй бол тэнд ажиллаж байгаа хяналтын байгууллагууд зөв зохистой хуулийн дагуу хяналтаа явуулах боломж нь хомсдоно. Тийм учраас энэ талаар бас гишүүд анхаарч өгөөч гэж хэлмээр байна. 

Ханхын боомтын тухай ярьж байгаа болов энэ бол манай бүх хилийн боомт дээр түгээмэл ийм асуудал байгаа. Дэд бүтэц бол тэнд хяналт явуулж байгаа байгууллагуудын хяналтын технологи ажиллагаанд нийцсэн байх ёстой. Зүгээр нэг байшин юмуу, хоёр экспор, импортын замын тухай энд яригддаггүй. Олон улсын боомт бол олон улсын стандартад нийцсэн байх учиртай. Тэгэхээр ийм боомтын хөгжлийн нэгдсэн төлөвлөгөөтэй барилга байгууламжаа барьж, түүгээр аюултай бараа нэвтэрдэг тусгай замтай, түргэн мууддаг бараа нэвтэрдэг тусгай замтай байх жишээтэй. Энд олон шаардлага тавьдаг юм. Энэ шаардлагад нийцсэн ийм боомтын төлөвлөгөө гаргаж, хэтийн төлөвлөлттэй хийхгүй бол мөдхөн, хэдийгээр одоо хөдөлгөөн бага ч гэсэн хэдэн жилийн дараа хөдөлгөөн ихсээд, бусад боомтод гарч байгаа бүх проблемууд гарч болзошгүй юм. Ер нь боомтын хөгжлийг бид төлөвлөхөдөө бас нөгөө талтайгаа, хэлж байгаа орныхоо боомтын хөгжилтэй уялдуулж төлөвлөх нь чухал юм байна гэдэг нь харагдаж байна.

Өнөөдөр би энэ хуралд ирэхээс өмнө Гаалийн хорооны даргатай ярьсан. 05 дугаар сараас ОХУ-ын Монд боомтод гурван давхар байшин, бусад дэд бүтцийг барихаар ажлаа эхлүүлэх гэж байгаа гэсэн мэдээг надад өгсөн. Өөрөөр хэлбэл, Оросын тал олон улсын боомт руу шилжихээсээ өмнө дэд бүтцээ бий болгож байгаа юм байна, эхэлж байгаа юм байна. Тийм учраас бид тэдний нэвтрүүлэх ямар хүчин чадалтай дэд бүтэц бий болж байгаа вэ, яг адилхан тийм дэд бүтцийг бий болгохгүй бол манай талд бөөгнөрөл үүсэж, иргэдийг бухимдуулах, зорчигчдыг бухимдуулах ийм асуудал гарч болзошгүй юм байна гэж бодогдож байна.
Сая Хилийн хяналтын байгууллагуудын уялдаа, холбооны талаар ярилаа. Энэ бол маш чухал асуудал. Бид аль болохоор ажлын журмаар ажлаа уялдуулж ажиллахыг хичээдэг. Гэхдээ энэ бол бас хүндрэлтэй байдаг. Олон улсын төвшинд хилийн хяналтын нэгдсэн менежментийн тухай их ярьж байгаа. Энэ нь улс орон хил дээр тавьдаг хяналтууд бүгд чухал. Гэхдээ чухал гээд бүгдийг нь босоо удирдлагатай, төвөөсөө удирдлагатай олон байгууллагыг хил дээр төвлөрүүлэх нь олон улсад болж байгаа тэндэнц биш юм. Аль болохоор зарим үүргүүдийг нь нэг байгууллагаас нөгөө байгууллагад нь шилжүүлээд нэгэнт тэнд лаборатори бүх дэд бүтэц байхгүйгээс хойш хил дээр нүсэр бүтэцтэй, олон байгууллагууд ажиллуулах нь энэ хяналтанд сайнаар нөлөөлөхгүй байна гэдэг ийм асуудлуудыг их ярьж байгаа. Тийм учраас бид гадаадад, Дэлхийн гаалийн байгууллагын хурал, зөвлөгөөнд оролцож, тэндэнц, олон улсад явагдаж байгаа процессыг мэдээлэл авч байгаа учраас энэ талаар бид эндээ ирж ярьж, хэлж, тэр байтугай Засгийн газрын тогтоолын төслийг боловсруулаад Засгийн газарт өгсөн байгаа. Энэ нь хилийн боомт дээрх хяналтын менежментийг сайжруулах тухай гэсэн ийм төсөл оруулсан байгаа.

Төр тавьж байгаа хяналтынхаа менежментийг зөв болгох тухай асуудал яригдаад байгаа юм. Түүнээс тавьж байгаа хяналтыг үгүйсгэсэн асуудал биш. Гэхдээ яг өнөөдөр манай Монголд байгаа дээр эргэж харах нь зүйтэй юм байна гэдэг асуудал хурцаар тавигдаж байна.

Хүнд суртал, ялангуяа Оросын гааль дээр Монголын иргэд, зорчигчдыг хүндрүүлдэг талаар зөвхөн Ханх  боомт дээр биш, Алтанбулаг, Хиагт гээд манай хэлж байгаа боомтууд дээр их яригддаг. Энэ нь нэгдүгээрт, Оросын Гаалийн хууль тогтоомжийн дагуу нэг зорчигч сард 30 кг ачааг гаалийн татваргүй оруулах боломжтой байдаг. Тэрийг манай иргэд дутуу ойлгоод өдөр бүр их хэмжээний бараа зөөвөрлөх гээд дүрэм, журмыг нь зөрчөөд, үүнтэй холбоотой асуудлууд гардаг юм шиг байсан.

Гаалийн байцаагчдын зүгээс хууль бус үйл ажиллагаа явуулдаг ч тал байгаа байх. Үүнийг бид 03 дугаар сард Оросын Гаалийн албаны дэд дарга Никицен тэргүүтэй төлөөлөгчид ирэхэд энэ асуудлыг тавьсан. Тэдний тал юу гэж байна вэ гэвэл бидэнд баримттай хэлж байгаач ээ. Тийм асуудал гарсан бол яг хэн гэдэг зорчигчтой, ямар байцаагч, хэзээ, хэдэн цагт ямар асуудал гарсан гэж яривал бид тодорхой арга хэмжээ авч болно. Тэгэхгүйгээр, зүгээр хүндрүүлж байна гээд яриад байхаар бас арга хэмжээ авахад хэцүү байна гэж.
Я.Батсуурь: -Чуулганы дэгийн дагуу 3 минутад багтаж хариулах ёстой. Хэтэрхий удаан хариулаад байна.

Ц.Сэдванчиг: -Тодруулъя. Хилийн маргаангүй улс орнуудын хил, гаалийн боомтын үйл ажиллагааг ажиглаад байхад ерөнхийдөө дэд бүтцээ хамтраад шийддэг, хамтарч ашигладаг. Хоёр талдаа бие биенийхээ хяналтыг хүлээн зөвшөөрдөг ийм л тогтолцоо руу явчихсан байгаа шүү дээ. Ялангуяа Оростой манайх сайн хөршийн харилцаатай олон жил явж ирсэн. Ямар нэгэн хилийн маргаан, будлиан байхгүй ийм л нөхцөл, байдалд байгаа шүү дээ. Олон улсын энэ хандлага, чиглэлийг авч хэрэглэх, үүнийг баталгаажуулах, харилцан гэрээ, хэлцэл байгуулсан юм байдаг юмуу?

Дээр нь, дэд бүтэц гэж яг юугаа хэлээд байгаа юм бэ? Оросын талд юу нь дутуу байгаа, манай талд юу нь дутуу байгаа гэдгийг би тодорхой хэлж өгөөч гээд байгаа шүү дээ.

Я.Батсуурь: -3 минутад багтаж хариулна шүү.

Ч.Баттөмөр: -Дэд бүтэц гэдэг дээрээ Оросын тал гэрээнийхээ гуравдугаар заалтыг биччихээд байгаа юм. Гэрээний гуравдугаар заалт нь юу гэж байдаг вэ гэвэл шаардлагатай дэд бүтэц, тохижилтыг хийж дууссаны дараа нот солилцох журмаар эдгээр боомтыг нээх хугацааг тодорхойлно гэсэн ийм заалттай юм. Тэрийгээ хэлчихээд, дараа нь бид тодруулсан. Ямар дэд бүтцийн талаар ярьж байна вэ гэж РосГарница гэдэг агентлагийн хүмүүс 2009 онд ирэхэд асуусан. Тэд нар Хяналт шалгалтын цогцолбор гэдэг юмыг бид барина гэж хэлээд байгаа юм. РосГарницаг түрүүн асууж байсан. Энэ байгууллага бол Холбооны агентлаг. 2007 онд байгуулагдсан, 2009 онд анх удаа бид нартай хилийн боомтын асуудлаар уулзаж, ярилцсан. Ер нь тэр уулзалтын үеэр юу яригдсан бэ гэхээр  энэ боомт дээр янз бүрийн асуудал ярьдаг юм байна. Үүнийгээ жилдээ нэг удаа яриад байдаг механизмтай болбол яасан юм бэ гэсэн саналыг манай талаас ч бас тавьсан байгаа.
Ер нь дэд бүтэц гэхээр Хяналт шалгалтын цогцолбор гэсэн ийм нэртэй юм билээ. Албан ёсны бичиг нот дээр болохоор гэрээний гуравдугаар заалтаар заасан байдаг юм.

Я.Батсуурь: -Г.Занданшатар сайд тодруулъя.

Г.Занданшатар: -Олон улсын чанартай болохоор зөвхөн хоёр улсын иргэд төдийгүй, гуравдагч орны иргэд зорчих бололцоо нээгддэг юм шиг байгаа юм. Тэр тохиолдолд мэдээж, аль ч улс нь хилээр нэвтрүүлэх шаардлагатай тоног төхөөрөмжит дэд бүтэц, Хяналт шалгалтын цогцолбор зайлшгүй шаардлагатай болно. Энэ дээр янз бүрийн хууль бус бараа, хар тамхи зэргээс авахуулаад орчин үед гарч байгаа бүх л төрлийн конторбандтай холбоотой асуудлууд гардаг юм шиг байдаг. Түүнтэй холбоотойгоор Оросын тал тайлбарладаг юм байна гэж бид ойлгож байгаа. Тийм учраас эрх зүйн үндэс бүрдсэн. Одоо манай холбогдох газруудын дэд бүтэц, тэр юмнуудаа санхүүжилтийн дагуу байгуулах шаардлага л цааш явна.

Я.Батсуурь: -Р.Амаржаргал гишүүн асууя.

Р.Амаржаргал: -Би Д.Оюунчимэгийн ярьсан юмнаас би буруу ойлгов уу, яав?

Гадаад харилцааны яам олон улсын чанартай боомт байгуулах нь зүйтэй юм, энэ чиглэлээр ажиллая гэж хэлээд байна гэж би ойлголоо. Манай Гаалийн байгууллага буюу Сангийн яам юу гэж байна вэ гэвэл нэг их чармайгаад байх хэрэггүй юм байна гэсэн ийм л байр суурьтай байна гэж би ойлголоо шүү дээ. Зөв үү, буруу юу?

Д.Оюунчимэг: -Ер нь Засгийн газраас олон улсын чанартай боомт болгоё гэдэг шийдвэр гаргавал гааль түүнд нь нийцсэн үйл ажиллагаа явуулна. Гэхдээ бидний хэлж байгаа юм бол олон улсын боомт гээд зарлах биш, дэд бүтцийг нь, сая ярьж байгаа цогцолборыг, тэнд ажиллах хүмүүсийн нийгмийн болон ажиллах нөхцөлийг нь бүрдүүлж байж бид олон улсын боомт болгохгүй бол сүүлд үүнтэй холбоотой хүндрэлүүд их гардаг юм гэдэг талаас нь би хэлж байгаа юм.

Гол нь сая ярьж байна. Дэд бүтэц, цогцолбор гэдэгт юу ойлгох вэ гэхээр Монгол Улс бол хилийн хяналтын байгууллагуудын уялдаа, холбоог зохицуулахтай холбоотой НҮБ-ын конвенцид элссэн байгаа. Тэр конвенцид боомтод ямар, ямар шаардлага тавих вэ гэдгийг заасан байдаг. Наад зах нь тэнд том тээврийн хэрэгсэл зорчигчдын ачаа явдаг тусгай зам байх ёстой. Тэгэхгүй том ачааны машинууд, жижиг машинууд явахгүй. Яагаад гэвэл хяналтын технологи өөр. Том ачааны машинд нэг  хяналт тавина, зорчигчийн жижиг машинд нэг өөр хяналт тавина. Нөгөө талаас бараа саатуулах, машин саатуулах хэрэгтэй байвал саатуулдаг тусгай том зон байх ёстой, агуулахууд байх ёстой гээд бүх шаардлагууд тавьсан байдаг юм. Тэр шаардлагад нийцсэн цогцолборыг бид цаашид олон улсын боомтуудад бий болгохгүй бол гаалийн байгууллага, бусад хяналтын байгууллагууд  хяналт тавьж байгаа шаардлагын хэмжээнд ажиллах шаардлагатай байна гэдэг тэр талаас нь хэлж байгаа юм.

Түрүүн Ц.Сэдванчиг гишүүн бас хамтарсан хяналт, шалгалтын тухай ярилаа.

Я.Батсуурь: -Товчхон хариулъя.

Д.Оюунчимэг: -Хамтарсан хяналт, шалгалт бол бусад орнуудад хийгдэж байгаа. Бид жишээлбэл, одоо Хятадтай хийж эхэлсэн ажил байгаа. Хамтарсан хяналт, шалгалт гэдэг нь олон хэлбэртэй байдаг. Бичиг баримтаа ижилсүүлэхээс авахуулаад нэг гаалийн байгууллагын хяналтыг нөгөө гаалийн байгууллага нь хүлээн зөвшөөрөх хүртэл тиймэрхүү хэлбэрүүд байдаг.

ОХУ-тай бид ийм хамтарсан хяналт шалгалтын хэлбэрүүдийг хэрэгжүүлье гэдгийг сая энэ 03 дугаар сард ярьсан байгаа. Ийм бэлтгэл ажлуудыг бид хийж эхэлнэ.

Н.Энхболд: -Ханх боомтын асуудал орон нутгийн чанартай асуудал биш, хил орчмын бүс  нутгийн хамтын ажиллагааг хөгжүүлэхэд их чухал ач холбогдолтой ийм боомт юм билээ. Би зориуд түүгээр явж үзсэн. Түрүүн гаалийн хүн юу гэж хэлэв? Манай тал их муу гэсэн юм яриад байсан. Яг харьцуулахад өнөөгийн байгаа байдал нь манайх эрх биш арай дээр юмнуудтай, Оросын тал вообще бүр юу ч байхгүй байгаа. Би энэ бүх ярьж байгаа юмнуудыг шалтаг гэж бодож байна. Тэгээд ч орон нутгийн энэ холбогдолтой асуудал дээр Улаан-Үдийнхэн, Буриад, Эрхүүгийнхэн юу ч хийж чаддаггүй юм билээ. Хамгийн гол нь манай яам, гаалийн газар өөрийнхөө шугамаар, хилийн газар өөрийнхөө шугамаар цаад Москвад байдаг байгууллагуудтай ярьж л энэ ажлыг түргэн шуурхай болгох, хүнд суртлыг арилгах, шийдвэр гаргах юмыг нь хийхгүй бол бид эндээс хичнээн яриад, яваад Хөвсгөл, Байгалийн аялал жуулчлалын нэгдсэн орон зай байгуулна гэсэн том, том гоё юм яриад, тэр нь яг Д.Оюунчимэг даргын ярьж байгаа шиг тэр дээрээ очоод тулдаг юмнууд зөндөө байдаг юм билээ. Гэхдээ миний ойлгож байгаагаар бол ихэнх нь Оросын талаас хамааралтай ийм саад, шалтгууд байгаа.

Гол нь цаад талын том байгууллагуудтай, РосГарница, Гаалийн газар, Гадаад харилцааны яамны шугамаар нь сайн шахуулж хийхгүй бол үнэндээ наана хил дээр байдаг хүмүүс орон нутгийн удирдлага, тэдэнтэйгээ харьцдаг асуудал дээр үнэхээр юу ч хийж чаддаггүй юм билээ. Үүнийг бид олон шатанд тавьсан. Эрхүүд очоод ярьж үзэж байсан, Буриадад очоод ярьж үзэж байсан. Энд Элчин сайдын яаман дээр уулзах бүртээ ярьдаг юм. Цаад талаасаа асуудлыг төвөөсөө шийдэж өгөхгүй бол болдоггүй юм билээ. Энэ тал дээр чухам юу хийж байдаг юм бол гэсэн яриа л өнөөдөр байхаас, өөрөөр бид энд бие биендээ тайлбар тавиад ямар ч нэмэргүй юм билээ.

Р.Гончигдорж: -Олон улсын боомт гэж нэрлээд байна. Энэ олон улсын стандарт, томоохон олон улсын гэрээ, хэлэлцээрийн төвшинд дээвэр зохицуулалттай байх л даа. Ер нь олон улсын хязгаарлагдмал боомт гэсэн ойлголттой, энэ нь Монгол, Оросын дэргэд байгууллагуудын хоорондох хоёр улсынх юм чинь олон улсынх л байж таарна. Ийм хязгаарлагдмал олон улсын боомтын статус байж болдог уу, үгүй юу? Тэрийг тодруулж асуумаар байна. Ер нь энэ маань өөрөө зорилгоороо ч гэсэн, жинхэнэ олон улсын юмуу, гадаадын саяын хэлсэн том тээврийн гээд.  Үүнийгээ бид юу гэж байна вэ гэвэл иргэд хоорондын аялал, жуулчлалын энэ чиглэлийг хөгжүүлэх чиглэл дээр л тасралтгүй, хүнд сурталгүй үйл ажиллагаа явуулдаг ийм боомтын эрэлт хэрэгцээ. Хэрэгцээ юу байна вэ гэдэг дээр тулгуурлавал ийм л эрэлт хэрэгцээ байгаа шүү дээ. Алтанбулаг бол өөр хэрэг. Тэр бол жинхэнэ олон улсын боомт гэдгээрээ тэр бүр шаардлагууд, дамжин өнгөрч байгаа бүх юмнууд нь. Үүгээр бол дамжин өнгөрөх хоёр талын харилцааг зогсоохгүй. Хоёр талын иргэд, байгууллагуудын хоорондын олон улсын боомт гэсэн. Ийм хязгаарлагдмал статус бүхий, түүндээ тохирсон бүтэцтэй ийм зүйлүүд байх тухай асуудал.
Дараа нь харилцан хяналтаа хүлээн зөвшөөрөх гэдэг дээр ийм боомт дээр хоёр тал хэлэлцэн тохироод, тухайлбал хар тамхи, мансууруулах гэх мэтчилэн дээр хоёр газар дээрээс, энэ талын хяналтын тоног, төхөөрөмж, механизм Оросын хил дээр байя, тэрийг бид зөвшөөрье. Манай тал дээр юу гэдэг юм, хорио цээрийн хэсгээ. Өөрөөр хэлбэл, энэ маань нэгдсэн нэг цогцолбор болохын хувьд нарийвчилсан тоног төхөөрөмж шаардагддаг юмнуудаа хоёр талдаа харилцан гэрээгээр хүлээн зөвшөөрөгдсөн, аль алиныхаа энэ чиглэлээр гаргасан сертификатыг хүлээн зөвшөөрдөг. Өөрөөр хэлбэл, хяналтын дүгнэлтээр хүлээн зөвшөөрдөг ийм хязгаарлагдмал, гэхдээ эрэлт хэрэгцээгээ бүрэн хангасан, хүнд сурталгүй ийм л зүйлийг тэнд бий болгох нь өнөөдөр зайлшгүй шаардлагатай.

Н.Энхболд даргын хэлж байгаа тэр биш. Бид өнөөдөр Монгол Улсын төрийн бодлогын үүднээс юу ярьж байна вэ, тэнд аялал жуулчлалын бүхэл бүтэн томоохон зоныг бий болгоё гэж байгаа шүү дээ. Энэ зонтой холбогдуулан, түүгээр аялал жуулчлалаар зорчиж байгаа бусад гадаадын иргэдийн асуудлыг бас шийдэж болдог. Бараа, бүтээгдэхүүн гаалийн иргэний нэвтрэн өнгөрөх харилцаатай асуудлууд дээр зөвхөн тийм хязгаарлалтаар. Бараа, тээвэр бусад юман дээрээ хоёр талын байж болдоггүй юмуу? Ийм тал дээр гэрээ, хэлэлцээр хоёр тал хийж болдоггүй юмуу? Ийм чиглэл дээр ажилласан ажиллагаа байна уу, үгүй юу?

Ч.Баттөмөр: -Асуултад хариулъя. 1994 оны Засгийн газар хоорондын хэлэлцээрээр боомтын статусыг хоёрхон чиглэлтэй байгаа. Тэр нь олон улсын зорчигч, ачаа тээврийн боомт. Хоёр талын зорчигч, ачаа тээврийн харилцааны боомт гэсэн  ийм хоёр. Ер нь 1994 оны хэлэлцээрийн шаардлагыг өнөөгийн шаардлагад тааруулан шинэчлэх үед хязгаарлагдмал гэдэг юмуу, ийм зорчих боомтын статусын тухай ярьж болох юм гэж бодож байна. 1994 оны хэлэлцээрээр тийм боломж байхгүй байгаа юм. Олон улсынх, хоёр талынх гэсэн юмтай. Нэгдүгээр хавсралтаар гээд баталчихъя.

Я.Батсуурь: -С.Баяр гишүүн.
С.Баяр: -Надад асуулт байхгүй, нэг санал хэлэх гэсэн юм.

Я.Батсуурь: -Дэгийн хуулийн дагуу санал хэлэхгүй.

С.Баяр: -Тэгвэл асуулт маягаар.

Ер нь боомтын ангилал гээд сая ярилаа. Үүнийгээ өөрчлөх бололцоо байна уу? Яагаад гэвэл Ханх Мондын боомт гэдэг бол олон улсных болохоор багадаад байдаг, хоёр талынх болгохоор арай илүү шаардлага тавигдах гээд байдаг ийм асуулт байгаа юм. 1994 оны гэрээ, хэлэлцээрийнхээ дагуу үүнийг боомтын ангилал дээр гурав дахь ангиллыг оруулах тийм шаардлага амьдралаар гараад байх шиг байна. Энэ зөв үү, үгүй юу? Би үүнийг үндэслэл гаргахын тулд, гол асуудал бол тэнд байгаа иргэдийн асуудал байгаа юм шүү дээ. Гурав дахь орны жуулчлалыг хөгжүүлэх нь чухал боловч бид Монголын төрийн анхаарал тавих ёстой хүмүүс бол давын өмнө манай улсын иргэд. Энд байгаа иргэд үнэндээ онкология болчихсон газар шүү дээ. Монголд өөр тийм сум байхгүй байх. Бүх юмаа гаднаас авдаг, хоол хүнсээсээ авахуулаад цахилгаан эрчим хүч. Тэгээд тэд нар гаалийн байгууллагыг царайчилсан, хоёр талд дээрэлхүүлсэн ийм л иргэд байдаг /очоод үзэхээр/.
Гол нь иргэдийн асуудал байгаа юм. Мэдээж энэ иргэдийн асуудал. Иргэдийн асуудалтай шууд холбоотойгоор яах гэж жуулчлал хөгжүүлэх гээд байгаа юм бэ гэхээр тэднийгээ л өөд нь татах гээд байгаа юм шүү дээ. Жуулчлал хөгжсөн газар Хатгалд амьдрал тэс өөр байна. Онигоо маягаар ярихад Хатгалын захын чавганц англиар ярьж байна. Яагаад гэвэл тэнд жуулчид очдог, жилдээ 30, 40 мянган жуулчид очдог. How much гэдгээс авахуулаад тэнд бараа, бүтээгдэхүүнээ борлуулдаг гээд, хэдэн жилийн өмнө явган явж байсан бол ноднин ехсеll уначихсан, жаахан бараа тэндээ борлуулдаг. Тийм учраас асуудлыг комплексоор нь тавих ёстой болов уу гэж санагдаад байгаа юм.

Энэ ангиллынхаа дагуу олон улсынх болгочихъё гэхээр энэ чинь улирлын чанартай байгаа юм. 6, 7, 8 дугаар сарын л асуудал байгаа юм. Тэгэхээр Оросын талтай “жилийн 12 сар чи наанаа бүрэлдэхүүнээ барь” гэвэл нөгөө тал чинь бас л хэцүү байгаа юм. Одоо түүгээр явж байгаа хүн байхгүй. Тэгэх тусмаа гурав дахь орны жуулчин. 6, 7, 8 дугаар сард л байгаа юм. Сезоны характертай болгох. Өөрөөр хэлбэл, хоёр талын улирлын чанартай гэдэг боомтыг гаргаж ирвэл зөвхөн Ханх Мондын асуудал биш байх аа гэж бодож байна.
Нөгөө нэг асуудал бол энэ нь ганц хил, гаалийн асуудал биш юм. Энэ цогцолбор асуудал юм шүү дээ. Энэ нэг талаасаа хил. Хилээсээ илүү гаалийн асуудал байгаа юм. Дээр нь зам, тээврийн асуудал, эрчим хүчний асуудал, аялал жуулчлалын асуудал, байгаль орчныг хамгаалах асуудал байгаа юм. Тэгэхээр бид дотроо шийдэх ямар асуудал байна гэдгийг нэг ангилж тавих ёстой. Энэ дээр миний тодорхой санал юу вэ гэвэл Байнгын хорооны даргаас асуух, сая энэ асуултыг сэдсэн Ц.Сэдванчиг гишүүнээс асуух асуулт. Энэ бол Аюулгүй байдал, гадаад бодлогын байнгын хорооны тогтоолын  хэлбэрээр үүнийг гаргавал ямар вэ? Өөрөөр хэлбэл, дотоодын байгууллагууддаа тодорхой чиг үүргүүдийг өгсөн. 

Нөгөө талд нь хоёр дахь асуудал нь Оросын талдаа бид өнөөдөр яг юу тавих юм бэ? Оросын талдаа тавих бололцоо бидэнд гарч байна. Энэ сарын сүүлээр Монгол Улсын Ерөнхийлөгч Москвад айлчилна. Тэр хүрээндээ тавих асуудлын дотор энэ асуудлыг зориуд дахин тавимаар байгаа юм. Ноднин зун Улсын Их Хурлын гишүүд оролцоод, мань мэт санал тавиад Монгол Улсын Ерөнхийлөгч Ханх, Мондын боомтоор орж ирсэн. Тухайн цагтаа тэр нь нэлээн нөлөө үзүүлсэн гэж ярьдаг. Ямар ч гэсэн тэр зундаа Оросуудын хүнд суртал арай зөөлөрсөн гэж ярьдаг юм билээ. Манайхан ч түүнд анхаарах анхаарлаа хандуулсан гэж ярьдаг. Энэ жил Ерөнхий сайдыг түүгээр явуулах тал дээр Гадаад харилцааны яам маань анхаараач ээ, Хэрэг эрхлэх газар бас анхаараач ээ. Бид нар нэг цэг дээр л байнга цохиод байх ёстой юм.

Оросын тал бас дутуу байгаа. Тэнд очсон хүн тодорхой хардаг юм. Монголын талаас муу ч, сайн ч цэвдэг дээр барьсан гэж байна. Цэвдэг дээр ч гэсэн нэг юм барьсан л байгаа юм. Дэд бүтэц талаасаа манайх зам харгуй, эрчим хүч дээрэ эл анхаарах болохоос, яг боомтын тохижилт дээр манайх додомдох юм бий. Гэхдээ Оросын талаасаа илүү их юм хийчихсэн. Тийм учраас Оросуудыг бид шахах бололцоотой байгаа. Гэхдээ бүхнийг хийчихсэн гэж хэлж байгаа юм биш. Гүйцээх юмнууд их бий. Тэнд ажиллаж байгаа хил, гаалийн хүмүүсийн нөхцөл гэдэг бол хүндэвтэр нөхцөлд ажиллаж байгаа. Тосгоноос л голдуу явдаг юм билээ. 

Тийм учраас миний тодорхой санал  ийм тогтоолын төсөл Ц.Сэдванчиг гишүүн хийвэл би бусад гишүүдтэй хамт энд оролцоход бэлэн байна. Тогтоол гаргая гэсэн ийм санал байна. Болох уу, Я.Батсуурь дарга аа? Та үүнийг юу гэж үзэж байна вэ? Саналаа ийм хэлбэрээр хэллээ. 

Я.Батсуурь: -Их Хурлын чуулганы хуралдааны дэгийн тухай хуульд заасан байгаа. Ер нь асуултад хариулах, сонсох үеэр ямар нэгэн шийдвэр гаргахгүй. Гэхдээ төрөөс хилийн боомтын талаар баримтлах бодлогын баримт бичгийг саяхан Улсын Их Хурлын Хууль зүйн байнгын хороогоор хэлэлцэх эсэхийг хийсэн. Ойрын үед энэ баримт бичиг чуулганаар оруулна. Манай Байнгын  хороогоор бид оруулна. Хоёр Байнгын хороо хоёулаа хэлэлцэнэ. Түүнд тодорхой тусгах боломжтой заалтуудоруулах боломжтой. Түүнээс, өнөөдрийн мэдээ, сонсголоор Байнгын хорооны тогтоол гаргахгүй.

Р.Гончигдорж:-Бид нар ийм асуулт гишүүдээс тавьсан энэ шалтгаан дээр нь өөрөө Байнгын хороо санаачлаад, Ц.Сэдванчиг гишүүн асуулга тавьсан асуудлаар нь биш, ерөөсөө Байнгын хорооноос Ханх, Мондын боомтын асуудлаар саяын үр дүнд тусгайд нь Байнгын  хорооны хэлэлцэх асуудал болгоод /хэлэлцэх асуудлын төлөвлөгөөнд юу ч оруулж болно шүү дээ/. Түүнээс, тэр том боомтын асуудалд наадахыг чинь оруулна гэвэл шуудай будаанд нэг ширхэг будаа ялгаж байгаа шиг. Тийм учраас Байнгын хорооны санаачилгаар асуудал болгоод, тусад нь хэлэлцүүлье.

Я.Батсуурь: -Би зөвхөн энэ асуудлаар тусдаа баримт бичиг боловсруулахын эсрэг байгаа юм. 

Р.Гончигдорж: -Яг одоо үргэлжлээд биш, тусад нь асуудал болгоод.
Я.Батсуурь: -2009 онд гурван Байнгын хорооны ажлын хэсэг байгуулагдаад боомтын асуудлаар Байнгын хорооны маш том дэлгэрэнгүй тогтоол гаргасан юм билээ. Энэ тогтоолын хэрэгжилтийг бид саяхан хэлэлцсэн шүү дээ. Тэр дагуу бид нар дахиад нэг тогтоол гаргая гээд “гаргана, гаргахгүй” дээр тулчихаад байгаа шүү дээ. Та нар бүгдээрээ санаж байгаа. Энэ тогтоолын төсөл одоо явж байгаа. Та нар дөрвөн заалттайгаас хоёрыг нь хасъя гэсэн. Энэ дээр л тодорхой оруулахаас, боомтын асуудлаар дахин, дахин гурав, дөрвөн зэрэг юм гаргаад хэрэггүй. Саналаа тодорхой боловсруулаад энд оруулах асуудлыг гишүүд.

Р.Амаржаргал: -Я.Батсуурь дарга аа, таны хэлсэн юман дээр нэг юмыг манай эрхэм гишүүд бодно биз дээ. Ерөнхий тоогоороо Орос, Монголын худалдаа манай гадаад худалдааны 3 хувь байгаа. Юу хэлээд байна вэ гэхээр Монголчууд, монголын хувийн сектор Оросыг худалдааны гол түншээ гэж үзэхгүй байна шүү дээ. Бид 3 хувийн хэмжээнд л үзэж байна. Одоо та нараас хамаараад, хараат болчихоод байгаа юм байхгүй шүү гэдгийг макро төвшиндөө ингэж хэлж байна /байгаа баримт нь/.

Нөгөө талаас  Оросоос тавьж байгаа тарифууд байна. 20, 40 хувийн тариф гэдэг бол /арван жилийн өмнө ямар байсныг мэдэхгүй/ өнөөдөр 21 дүгээр зуунд Монголчуудтай худалдаа хийхгүй л гэсэн үг биз дээ? Өөрөөр юу гэж орчуулж болдог юм бэ? 10, 20 хувийн татвар тавина гэдэг чинь. Энэ бол өнөөдөр байгаа факт юм. Тэр утгаар нь бид асуудлыг давхар харж байна. Ер нь гадаад эдийн засгийн харилцаа, тэр дотроо Орос, Монголын эдийн засгийн харилцаа, тэрийг хэрэгжүүлдэг механизмууд нь чухам ямар өнгө аястай байх вэ гэдгийг сая таны хэлээд байгаа тогтоол дээрээ нэлээн тодорхой тусгаж өгмөөр надад санагдаад байгаа юм.

Я.Батсуурь: -Хэлэлцэж байгаа асуудалтай холбогдуулж гишүүд асуулт авч, хариулт авлаа. Дэгийн тухай хуулийн дагуу зөвхөн асуулт тавьсан гишүүн нэг минутад багтааж саналаа хэлэх эрхтэй.

Ц.Сэдванчиг: -Баярлалаа. Энэ асуудалд би Г.Занданшатар сайдыг ач холбогдол өгч, санаачилга гаргаж ажиллаач гэж хүсэж, шаардах гээд байгаа юм. Хамтарсан Засгийн газрын мөрийн хөтөлбөрт орчихсон зүйл шүү. Ханх, Хатгалын бүсийг аялал, жуулчлалын бүс нутаг болгоно, Хатгал, Ханхын ерөнхий төлөвлөгөөг батлуулна гээд. Энэ хүрээнээс бодсон ч гэсэн энэ дээр ач холбогдол өгч ажиллаач ээ. Энд цугласан Засгийн газрын агентлагууд, төрийн албадын төлөөлөл  ч гэсэн санаачилга гаргаач ээ гэж би хэлэх гээд байгаа юм. Өнөөг хүртэл санаачилга маш муутай ажиллаж ирсэн шүү.
Эрх зүйн орчин нь бүрдсэн гээд байдаг, тэгээд ажил болохгүй байна гэдэг нь юуг хэлээд байна вэ гэвэл санаачилга дутаад байна. Ажил хэрэгч санаачилга, бүтээхийн төлөө явдаг, зүтгэдэг ийм зүйл л дутагдаад байна шүү дээ. Энэ дээр онцгой анхаараач гэж би хэлмээр байгаа юм.

Сүүлийн хоёр, гурван жилд зуны хоёр, гуравхан улиралд Оросууд Ханх руу маш их ирдэг болсон юм. Зөвхөн Ханхад Орос, Буриадын хөрөнгө оруулалтын хамтарсан маягийн зургаан Жуулчны бааз бий болчихсон байгаа. Наад зах нь тэр хүмүүсийн орж ирж байгаа визний асуудал дээр ч гэсэн хөнгөн шуурхай хандах асуудал байдаг л юм билээ. Заавал Гадаад харилцааны яаманд хандаж, нэлээн удаж, нэлээн олон шат дамжиж байж виз гардаг гэх мэтчилэнгийн манай төрийн албадаас энэ боомтын урсгалыг сайжруулах тал дээр онцгой анхаараач ээ. Энэ Засгийн газрын ажил юм шүү. Мөрийн хөтөлбөрт орчихсон зүйл. Би зөвхөн тойргийн явцгүй эрх ашгаас үүнийг шаардаад байгаа юм биш. Ханх  гэдэг маань очиж үзсэн хүн бүхэн үнэхээр хосгүй сайхан байгаль гэж хэлнэ.
Ханх талдаа дэд бүтцийг сайжруулах асуудал дээр Их Хурлын гишүүд бид бас санаачилга гаргаад тэр боомтоос Ханх хүртэл 23 км зам тавих асуудлыг эхлүүлье гээд тодорхой хэмжээний эх үүсвэр тавьж өгөөд, зургийг нь хийлгээд ажлыг эхлүүлэх ажлыг хийж байгаа шүү дээ. Гол нь мөрийн хөтөлбөрт орчихсон ажлыг ажил хэрэгч болгооч ээ гэдгийг би дахин, дахин шаардмаар байгаа юм. Цаашдаа ч шаардаж явах байх. 

Ер нь зөвхөн Ханх ч биш, боомтууд дээр ажиллаж байгаа төрийн албадын нэгдсэн удирдлага, тогтолцоо, нэг толгойтой болгох. Одоо олон толгойтой байгаа шүү. Энд сууж байгаа бүх албадын төлөөлөл байгаа юм шиг байгаа юм. Дээр нь Засгийн газрын бүрэн эрхэт төлөөлөгч гээд бас байдаг юм шиг байна. Гашуунсухайт зэрэг боомтууд дээр. Маш олон төрийн албадын төлөөлөл ажиллаад байдаг. Ингээд нэгдсэн удирдлагаар хангасан юм байдаггүй. Тус тусынхаа хууль, дүрмийг ярьсан, өөрсдийн байр сууриа хамгаалсан, тэрсэлдсэн ийм л дүр зураг ажиглагддаг шүү. Үүнийгээ цаашдаа засах ёстой гэж ойлгож байгаа. Баярлалаа.
Я.Батсуурь: -Ингээд өнөөдрийн Байнгын хорооны хуралдаан үүгээр дуусаж байна. Гишүүдэд баярлалаа, ажлын хэсгийнхэнд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ
Б.БАТГЭРЭЛ

